
MULOMBODI

 Mukalenge akubeneshe, Mwaneetu Neville.
Ne disanka dyàbûngì be pândì mwalukile mu ekeleeziya

diloolo edi. Cibì ndi anu ne dîyì dimpate ndambu. Diyiisha
divwa dyenze bu dileepa mu dinda edi, kadi nansha nanku,
ncya bushuwa ne ndi ne disanka mùvwàDi mwab’ewu. Ne mêmè
mwine Divwa dinsankishe be, pâmvwà nDiyiisha apu, ne ndi ne
ditekemena ne Divwa dinusankishe panuvwa nuDiteeleja apu.
[Disangisha didi dyamba ne: “Amen.”—Muf.]
2 Kanwikadi nwâpwa mwoyi mpindyewu, nwikale anu
bavuluke misangu yônsò bwalu ebu ne, bintu ebi ki bidi
bììbaka musadidi wa Kilisto. Nwamonu’s, diitabuuja dyambedi,
pashiishe bukole. Nenku mpindyewu nwavulukaayi ne, Nyuma
Mwîmpè kêna mwa kwasa mùsongà ku nzubu wa Nzambi to
anu pììkalà bintu ebi bikaadi munkaci mwa dyenza mudimu
ku Nyuma. Cyûdì wenza nansha ciikàle cinyi, wamonu’s. Byôbì
abi ki bintu bidi bììbaka Mubidi wa Kilisto, nwamonu’s, bintu
abi. Mpindyewu, kanupu aci mwoyi to, bwa ne eci eci ki cidi
kumpala, ndiitabuuja dyebe. Bukole, dimanya, ne bikwabo,
bikengela bisakidiibwe ku dyôdì, too ne paamweneshiibwa
cipidi cijima cya Kilisto, pa dîbà adi Nyuma Mwîmpè udi
ushiisha kufikapu ne ucitwa citampi bu Mubidi umwepele.
Bintu ebi bidi ne cya kwikalaku. Ki bwa cinyi, Yesu wakamba
ne: “Ku mamuma abo ki kudibo bamanyikila.” Nwamonu’s,
mamuma! Kwêna mufwanyine kukwamamamuma kakuyi byôbì
bintu ebi bwa kuàkwàmisha munda mwebe to. Nenku pashiishe
pììkalà byônsò ebi bimane kwangata kaaba kaa ngiikadilu wa
pa buloba ne—ne dipeetu dya maalu a Nzambi, ne bikwabo,
pashiishe bupidya bwônsò bumana kwela pambelu, ne maalu a
pa buloba ônsò mamane kupita, pa dîbà adi kakucyena kabidi
cintu nansha cimwe to anu cifukiibwa cipyacipya mu Kilisto.
Nenku Efeso 4.30 udi wamba ne: “Kanubungamiji Nyuma
Mwîmpè wa Nzambi, unudi batwibwe nende citampi too ne
ku dituku dya bupikudi bwenu.” Batwibwe citampi babweja mu
Bukalenge bwaNzambi!Mpindyewu, kanupu acimwoyi nansha.
Lamaayi aci mu meeji mpindyewu ne, bidi bikengela bintu ebi
dyambedi. Pashiishe ditwibwa dya citampi ki Nyuma Mwîmpè,
Mùsongà udi ututwa citampi utubwejamuMubidi. Eyo.
3 Tudi ne di—dilomba mpindyewu bwa Mwaneetu wa bakaji
Little, wa ku Chicago, bayende mmupetakane ne njiwu ya
mashinyi ne mmulaale ùpùnga ne lufu, Mwaneetu wa bakaji
Little. Ne Edith Wright, mwaneetu wa bakaji mutekete
mwab’ewu utudi bamanye kwine kwônsò aku, udi bibi, bibi
bitambe, kwabo kumbelu diloolo edi, nenku bavwa bajinga ne
tufile dimanyisha edi kudi ekeleeziya bwa twêtù kusambila

bônsò cyapamwe bwa dilomba edi. Nenku twinyikaayi mitu yetu
mpindyewu bwa katanci kakese cyanaana.

4 Taatù wetu wa mushinga mukole, wa mu Dyulu, nyewu
tudi badisangishe (ku diitabuuja) banyungulukile Nkwasa wa
butumbi wa Nzambi, biikale tulomba luse lwa Nzambi bwa
malomba aa. Mwaneetu wa balume Little, njiwu ya mashinyi,
pabwîpì ne lufu. Nzambi, umukwacisheku. Enzaku bwa Nyuma
Mwîmpè ikale ku luseke lwa bulaalu bwende ne amwaluje
kutudi, Mukalenge. Ne Edith Wright mutekete kuntu kwaka,
ndi ndomba, Nzambi, bwa Nyuma Mwîmpè ikale ku luseke lwa
bulaalu bwende diloolo edi ne amwalujulwile cyakabidi bukole
bwende bwa mubidi. Enzaku bwalu ebu, Taatù. Wêwè ngudi
mulaye bintu ebi, ne twêtù tudi babĭtàbùùje. Nenku bumutuvwa
twela meeji mu dinda emu, ne ntanta kêna ne cidiye umvwija
bwebe Wêwè nansha, Wêwè utu munene ku luseke lumwe lwa
buloba anu mÛdì ku luseke lukwabo amu, bwalu Wêwè udi
myaba yônsò, wa bukole bwônsò, ne kuyi mikalu. Nenku tudi
tulomba, Taatù, wandamuneku malomba aa mu Dînà dya Yesu
Kilisto. Amen.

5 Ndi ne disanka dyàbûngì dya kusanganyiibwa cyakabidi
muneemu emu diloolo edi, bwa…Kabidi ndi mumanye ne
kudi luuya lukole. Eci mmasangisha asatu a malondangane, ne
bidi…Ndi mumanye ne bamwe baa kunudi badi ne kilomeeta
nkama mwandamukulu ya kwendesha mashinyi kuumukila
mpindyewu ne mu dinda. Ne mêmè kubangila dyabwabwa,
ndi ne kilomeeta binunu bibidi ne nkama yibidi ne makumi
anaayi ya kunyeemesha mashinyi paanyima paa cyôcì aci.
Pa nanku, pa nanku ndi—ndi ngiitabuuja ne civwa ncikondo
cya dicyonkomoka bwenu bônsò. Ne civwa ncikondo cya
dicyonkomoka bwanyi mêmè mûndì mulwe kukumbulangana
neenu. Kudi cintu anu cimwepele citudi benzele dilomba,
bikengela kupingaja bààbûngì ku mààbò bwalu kakwena myaba
to, bu mutudi katuyi mwa kupaya bantu mu tujila kupicisha,
beena mudimu wa dijima dya midilu kabaakushaala bapuwe
bwa cyôcì aci to. Pa nanku tudi tuditacisha mpindyewu
bwa kupeta ekeleeziya muneneku ndambu, bwa ne patwikala
tubwelamu, twâpetakumyaba ya kusòmbesha bantu.

6 Nenku mpindyewu, dîbà kana dyônsò, netwikale anu
tukwakidila bîmpè muneemu mu tabernacle, mutudi katuyi
ne twitabaayi mukwabo to anu Kilisto, katuyi ne mukenji
mukwabo to anu dinanga, katuyi ne mukanda mukwabo to anu
Bible. Ne pa nanku…Ne wetu mpaasata m’Mwaneetu Orman
Neville udi apa ewu. Ne tudi ne disangisha mwaba ewu dya—
dya bantu bààbûngì biikàle badisangishamu bu tabernacle udi
kayi usungulujangana bilondeshile mangumba to, mûdì ulwa
mwaba ewu ukuukwila Nzambi bilondeshile bidi kondo keebe
wêwè mwine kaa munda kakwambila. Tudi misangu yônsò anu

ne disanka dya kukwakidila. Pa nanku ulwe dîbà dyûdì ne
mushindu, tudimisangu yônsò anu ne disanka dya kukwakidila.
7 Nenku mpindyewu musangu wàlondà, bwa ku dyanyi
dimanya, utwikala neenu, mpììkalà ekeleeziya mujike. Nenku
ndi muswe bwa pa diine dîbà adi, paanyima paa Bikondo
Byà Èkèleezìyà, tudi baswe kuya pa dîbà adi ku Bitampì
mwandamutekete bya ndekeelu, ne Bitampì mwandamutekete
bya ndekeelu mu Mukanda wa Bwakabuulwibwa, bwa
kulongesha Cyôcì aci.
8 Nenku mpindyewu kudi misangu yààbûngì yidi babeedi ne
beena ntatu balwa, ne mu masangisha aa, mùdì mùkèngelà
bikeena-kumona, nenku biikàle balwa bwa muyiiki wa babidi
wa pabwawu. Mêmè mubwele mu byôbì abi, pashiishe ncyêna—
ncyêna mwa kupeta dishiilangana pankaci paabi to, ne, to,
mbinkolele bwa kuyiisha paanyima paa cyôcì aci. Ne muntu
yônsò mmumanye ne mu tùmpanyè twetu twa dyondopa,
Mukalenge Baxter anyi muntu kampanda mukwabo ngutu
uyiisha pa ciibidilu, nenku mêmè mpatuka bwa kusambidila
babeedi, bwalu bitu bicyokeshangana ndambu. Nenku mvwa
nsambidila bamwe bantu mutanci wǎpìci ewu, ki pashiishe
mêmè kupetangana ne mwânà mukese mwaba ewu udi
bangangabuka…cintu kampanda mu mwongo wende amu,
bamulele mushindu kampanda. Mu dipatuka, mêmè kumumona
mwaba wawa musòmbe bamwele cìtô. Kabyakukengelaku bwa
mwânà awu kwikalaye anu mulemamushindu awu to, neǔmvwè
bîmpè. Cya bushuwa, neǔmvwè bîmpè, nwamonu’s. Aci, ki cîndì
mumanye. Nwamonu’s, ndi mutwishiibwe bwa cyôcì aci. Pa
nanku tudi baswe kwikala ne diitabuuja dyetu ne kwikala
biitabuuje Nzambi.
9 Muntu ne muntu wa kunudi, ne bààbûngì beenu mbeenyi
kûndì, bambi bônsò ne bakwabo. Mêmè nciyi mutupakane
to, ewu m’Mwaneetu Crase. Ncya bushuwa anyi? Mwaneetu
Crase, ndi—ndi ne cya kukulomba luse, bwa dibenga kulwa
kuntwaku ku dibanjija adi. Pàmwǎpa nêmbandè kuntwaku bwa
disangisha dya kundekeelu kwa lumingu, nebiikale anu bîmpè.
Ncya bushuwa anyi? Ku Bloomington. Nudi bîmpè anyi? Bîmpè.
Bamwe baa ku bânà beetu aba mbambi, mûndì ncinka. Wêwè
udi mwambi anyi? Eyowa’s, mukalenge. Mukalenge akubeneshe.
Nenku bambi badi mu ntempelu emu badi bûngì kaayi,
tumonaayibi byanza byenu. Ee, mbîmpè be. Tudi ne disanka dya
kwikala neenu mwaba ewu, disanka diyiila ne panshi. Nzambi
atambe kunubeneshe!
10 Mpindyewu, bwa twamona mwa kupatuka kumpala kwa
dîbà menemene, bamwe baabo bayaaya ku Géorgie, Tennessee,
New York, myaba yônsò, kuumukila diloolo edi, kubangila
diloolo edi. Mpindyewu, nwendeshaayi mashinyi badimuke
panuyaaya mu njila apu. Wêwè mubange kubungila, kuyi
muswe kubwela mu nzubu wa cilaala-beenyi cya balaminamu

mashinyi to, imanyika mashinyi kumpenga kwa njila ulaale
too ne…Ki mûntù mêmè ngenza. Nwamonu’s, kwimanyika
anu mashinyi kumpenga kwa njila kadi kulaala. Kudidingi,
kudidingi wêndesha mashinyi wêwè ne tulu nansha. Ncintu cibi.
Nenku, wavuluka ne, kî ngwêwè to, mmuntu mukwabo awu udi
ukengela wêwè kutabaleela. Wamonu anyi? Wêwè udi mumanye
kûyaayà, kwêna mumanye kuyaayaye yêyè to, pa nanku—pa
nanku bikengela wêwè kutabaleela muntu awu. Pa nanku, ikala
mutwishiibwe ne udi ne dîsù ditonona misangu yônsò, bwa
kutabaleela cyôcì aci.
11 Mpindyewu, ndi njinga kubala diloolo edi katupa kaa
Mufundu udi usanganyiibwa mu Mukanda wa Yone Munsantu.
Mpindyewu, tuuMifundu tukese tutudi tubala ne tutudi twenza
kuteela etu, mbwa twôtò atu kutupeesha nshindameenu
bwa bitudi tuditacisha bwa kwamba. Nenku misangu yônsò,
musangu nansha umwe, bu mêmè mwa kuvulukaku bîmpè,
ncituku mwanji kubànda mu cyambilu, kadi kuteeta kwamba
cintu anu bwa kwamba to. Ntu anu misangu yônsò nteeta
kwindila, kutangila, kulonga, kusambila, too ne pândì mfika
ku dyumvwa ne ndi ne cintu cidi cifwanyine kukwacishaku
bantu. Mêmè nciyi mwa kwikala dikwacisha to, nenku kabyena
ne dikwacisha dya mêmè kwikala mwimane mwaba ewu to,
nudi numona’s. Cìdìku ncya ne, kuteeta kukwacisha! Nenku mu
diloolo edi, mu bushuwa bwa bwalu, citupa cinene menemene
cya musùmbà wetu wa bantu mbuumuke kubangila mu dinda
emu, ne bivwa bikengela baalukile ku mbanza yabo, bààbûngì
baabo. Kadi, diloolo edi, nkaavwa munwǎmbìle ne nwênù
bashaale too ne pa dîbà edi tudi bafwanyine kwikala ne muyiiki
wa tusunsa tutwe ku makumi anaayi ne tutaanu cyanaana
pa cintu kampanda cîndì ntekemenana ne ncifwanyineku
kutukwacisha. Nenku netuteekele nshindameenu wa cyôcì
eci mpindyewu pa Yone Munsantu, nshapita wa 16, nenku
tubangilaayi lwà ku mvensa wa—wa 7 wa nshapita wa 16, nenku
tubale too ne ku mvensa wa—wa 15.

Kadi ndi nnwambila bulelela ne: Mbîmpè bwenu
nwênù nye; bwalu mêmè nciyi muye to, Musambi
kaakulwa kunudi to; kadi mêmè muye, nêmmutùmè
kunudi.
Nenku piikalaye mulwe, neatwishe baa pa buloba bwa

mpekaatu, ne bwa bwakane, ne bwa cilumbulwidi.
Bwa mpekaatu, bwalu kî mbangiitabuuje to;
Bwa bwakane, bwalu ndi nya kudi Taatù wanyi, ne

nwênù kanwakummona kabidi to;
Bwa cilumbulwidi, bwalu mfumu wa buloba ebu

wamanyi kulumbulwishiibwa.
Ncidi ne maalu àbûngì a kunwambila, kadi nwênù

kanwena mwa kuàtwàla mpindyewu to.

Kadi piikalaye yêyè, Nyuma wa bulelela, mulwe,
neanulombole mu bulelela bwônsò; bwalu yêyè
kaakudyakwila to, kadi cyônsò ciikalaye muumvwe
aci, ki cyambaye, ne neanuleeje maalu àcìvwavwà.

Bwalu, neantumbishe mêmè, yêyè neapete bya kûndì
mêmè, ne neanuleejebi.

Bintu byônsò bidi naabi—bidi naabi Taatù mbyanyi
mêmè: ki bwa cinyi ngǎmbì ne, yêyè neangate bya kûndì
mêmè, ne neanuleejebi.

12 Mpindyewu mu mvensa ewu wa 13. “Kadi pììkalà Nyuma
wa Bulelela mulwe, Yêyè neanulombole ku Bulelela bwônsò.
Pììkalà Nyuma wa bulelela mulwe, Yêyè neanulombole ku
Bulelela bwônsò.” Bulelela ncinyi? Dîyì. “Bwalu Yêyè neakule,
kaakwamba Byende Yêyê to; kadi bidiYe umvwa abi, ki
byambaYe. BidiYe umvwa abi, ki byambaYe.” Mu ngaakwilu
mukwabo, Yêyè neikale Ewu wâbuulula cintu aci, nwamonu’s.
Ne nshapita mwi4 wa Ebelu, Bible mmwambe ne “Dîyì dya
Nzambi nditwe, diikàle ne bukole kupita mwele wa mvita
wa nseke yibidi, di—Dijinguludi dya meeji a munda, a mu
mwoyi.” Nwamonu’s: “BidiYe umvwa abi, ki byambaYe, ne Yêyè
neanuleeje maalu àcìvwavwà.” Nwamonu anyi? Ncinyi cììkalà
mwa kwenza cyôcì aci? Nyuma Mwîmpè wâlwa mu Dînà dya
Mukalenge Yesu awu.
13 Nenku ndi njinga kwangata ndambu wa tusunsa tudi
tulonda etu bwa kukoka ntema yenu pa mwaku ewu
“mulombodi,” Mulombodi. Nudi bamanye, mêmè ewu ndi
mupete dilabula dya mu meetu dipite. Mulombodi, mmuntu
udi ne cya kukuleeja kwa kuyiila. Bidi bikengela kwikala ne
mulombodi pawikala kuyi mumanye kûyaayà to. Nenku mêmè
bu mûnkaadì mwibidilangane ne ditwa dya buluwà, ne myaba
ya pa buloba yidi mu nyungulukilu eyi, ndi mupete dyê—dyêsè
dya kutwilangana ne balombodi. Ne mêmè mwine ewu, ntu
paanyi mulombodi, mu Colorado, bwa dimanya dya ditunga
adi, mu dyenza dya midimu ya dimuna, ne bikwabo, ndi mwa
kulombolangana mu Colorado.
14 Mpindyewu, bikengela mulombodi ikale mumanye njila.
Bikengela ikale mumanye kudiye uya ne cidiye wenza, ne
mushindu mwine wa kukukuba panudi nwenda nuya mu
njila apu. Nwamonu anyi? Bidi bikengela ěnzè bwa ne
kwikadi wâlwa kujimina. Yêyè mwine mulombodi mmuntu
musobola. Mbulamatadi ngudi usobola muntu awu piikalaye ne
mmulombodi. Nenku, mpindyewu, paukaadi wasa lwendu lwa
kuya mu myaba ya bipeela, kûtù pàmwǎpa kuyi ne ciibidilu cya
kuya to, kî ncintu cîmpè bwa wêwè kuya kuyi ne mulombodi to.
Bwa kwamba menemene, myaba mikwabo kwêna mwa kuyamu
kuyi nende to, cileejilu, mu Canada. Mu—mulombodi ngudi ne
cya kutwa cyâlà pa mukanda udi ukupeesha dyanyisha dya kuya

bu mukubi wa nyama ya mwitu. Bikengela yêyè adifundishe
pende, nenku yêyè ngudi mwambule bujitu bwebe. Cintu
cyôcì cikwenzekele, bwalu abu budi pa makaaya ende yêyè.
Bikengela ikale ukukuba. Bikengela ěnzè bwa ne kwikadi wâlwa
kujimina to. Bikengela ikale mutwishiibwe ne kaakukutuma
mu mwaba wa kuyi mwa kupeta njila wa dyalukila to. Ne
wêwè mujimine, bikengela ikale mumanye ditunga bîmpè
bwa kupetaye mushindu wa kukwangula dîbà kana dyônsò.
Bikengela ikale mumanye bintu byônsò ebi cyanaana kêna mwa
kwikala mulombodi nansha, kabeena mwa kumupa dyanyisha
dya kwikala mulombodi to.
15 Bwa maalu aa, mîngà misangu bikengela nwikale bapunge
dîyì, kubiikilangana ku telefone kumpala kwa dîbà bwa
kwambilangana mushindu wa kupetangana, kulamisha mwaba
bwa kupatukabo neebe. Kadi pììkalà webe…Mîngà misangu
yêyè awu ne bya dyenza bipite bûngì kayi ne mushindu wa
kupatuka neebe to, bikengela utentemune bwalu abu ubuteeke
cikondo kumpala ndambu, bwa—bwa mulombodi wa pa buloba.
Kabyenaku bikengela wêwè kwenza aci ne Mulombodi wa
Nzambi to, Yêyè utu misangu yônsò anu mudilongolole, misangu
yônsò anu mudilongolole.
16 Mpindyewu, paudi kuyi wenza biine bya didilongolola naabi
ebi, cibì mwikale wela meeji bwa kwasa lwendu lwa kuya
kabwelamumyaba ya bipeelamûtù kuyikumwanji kufika kacya
to, udi mufwanyine kujimina, ne kufwa. Udi ne dyakalenga
dya kupatuka mu cipeela amu dya bu umwe pa lukama,
mbwena kwamba ne, mu diitu mwômò kamuyi mushitakane bya
menemene to, udi mufwanyine kupeta dyakalenga dya umwe
pa lukama dya kudipatukilamu wêwè nkaayeebe. Kadi cyôcì
ciikàle cipeela cya cibi bikole, cya kacya anu cyaya, kwênàku
ne dyakalenga dya kupatukamu nansha. Kamwena mushindu
wa kupatukamu to, bwalu udi udisangana mu lwendu lwa ku
bajàngì, nenku pa dîbà adi wâmanyì—wâmanyì kubwelakana,
nenku kwebe kwamanyi kujika. Mpindyewu, nenku neufwe
pawikala kuyi ne mulombodi wa mumanye ditunga adi ne
mumanye mwa kwalukila.
17 Bààbûngì baa kunudi mbamanye bîmpè bwalu bunudi
babale cidimu cishaale mu Tucson, Arizona, Nsongaalume ya
ba-Sùkutù ayi. Nansha muvwabi ne, bavwa balongeshiibwe
mwa kudikuba bôbò biine, bavwa ba-sùkutù. Kabidi kabavwa
nansha Sùkutù ya Lùvètô to, bavwa ba-sùkutù babobe. Nenku
kwasabo lwendu kuya mu mikuna, ki mvunda wa nêjè
kulwa, bufuki kushintululabu ngiikadilu. Ki paakamonabo ne
mbamane kujimina nenku kubutukabo anu bônsò, mbwalu
bavwa…cintu kampanda, dishintuluka kulwadi kabiciyi mùtù
maalu enzeka pa ciibidilu amu to, kupangabo mushindu wa
kupatuka. Nwamonu anyi? Nenku nyewu ngǎpù mwoyi bûngì
bwine bwa nsongaalume yakafwa mu mukuna amu, nansha

mwakatumabo ndeke ya minjidinjidi, ne Mpulushi, ne Balami
baa Ditunga, ne dyambulwisha dya badìswîle, ne bikwabo. Kadi
baakajimina, muntu nansha umwe kaakamanya mwaba uvwabo
to. Ne kabaakamanya mwa kudikuba to. Baakafwa bônsò mu
nêjè awu bwalu kabavwa bamanye ne kuvwabo benda baya nku
esete anyi, nku nord anyi, nkuwesete anyi nku sud,mmudibànda
anyi mmu dipweka to, anyi mushindu uvwabi, bintu byônsò
bivwa bimweka anu bifwanangane eci bu eci.
18 Mpindyewu, mulombodi yêyè utu mumanye mwaba udiye,
nansha kuulu kumweke kwa bishi. Yêyè utu—yêyè utu mudipaye
bwa kwenza nanku. Mmumanye cidiye wenza. Ùtu yêyè
mumanye bintu byônsò. Ùtu mumanye mmwenekelu wa bintu
byônsò, pa nanku ùdi mwa kusanganyiibwa anu mu mîdimà
yetu eyi kadi mufwanyine kuumvwa cintu kampanda padiye
ucilenga.
19 Cileejilu, dìyelè dya kale ditu naadi mulombodi ndyôdì edi.
Nudi bamanye’s, wêwèmwa kumonamitooto, muntu kana yônsò
ewu udi mwa kumanya njila wûdì uyiila pawikala utangila
mitooto. Ne udi misangu yônsò anu ne cya kutangila mutooto udi
mulelela awu. Kutu mutooto mulelela anu umwepele, ne wôwò
awu ki Mutooto wa ku Nord. Nwamonu’s, anu umwepele awu,
ùtu wôwò mwimane kaaba anu kamwe. Awu udi uleeja mpala
wa Kilisto, umwèumwè awu makeelela, leelu, too ne kashidi.
Bakwabo bôbò badi mwa kulalakana, kadi Yêyè udi ushaala anu
umwèumwè awu. Ekeleeziya yidi mwa kukukokela elu luseke,
anyi mikwabo yikukokela lwalwa luseke; kadi Yêyè to, udi Yêyè
anu umwèumwè awumisangu yônsò.
20 Ee, mpindyewu, wêwè kuyi mushindu wa kumona Mutooto
wa ku Nord ewu to, kuulu kwôkò kwikale kubwikakane ne
mavuba, nenku wêwè muswe kumona bîmpè, kwîsù kwôkò
kwikale kutooke cibì wêwè mujimine, wêwè mwa kutangila
mici. Muci misangu yônsò, tupondotupondo tutu ku luseke
ludi ku nord kwa muci aku, bwalu luseke ludi ku sud kwa
muci lutu lupeta muunya wàbûngì kupita lwa ku nord. Kadi
kwîsù kwôkò kwikale kufiike kuyi mushindu wa kumona
tupondotupondo atu? Bu wêwè mwa kubwita kwîsù kuyi
uditacisha bwa kwelakana meeji to, bwita anu kwîsù kadi upete
muci mwikale ne cizubu cifinunuke, uteeke byanza byebe ku
nyungulukilu wa muci aku mushindu ewu too ne padi minu yebe
yitwangana, nenku ubange kwenda kunyunguluka muci awu
bitekebiteketemenemene. Nenku paudi upetamwaba udi cizubu
ciikale citambe kwenza mupimbu apu, ciikale cyele mitanta,
ki luseke ludi nord ndwôlò alu (mpeepele), nenku udi mwa
kumanya ne luseke lûdì uya nduseke kampanda, nku nord anyi
nku sud. Nenku mushindu awu, kaa, kudi bintu byàbûngì, kadi
bikengela balombodi bwa kumanyamwa kwenza biine bintu abi.
Anu muntu wetu wa patupu ewu ujuuka mwaba awu wamba
ne: “Mêmè ncyêna anu ngumvwa dishiilangana mu bintu abi to.”

Nwamonu anyi? Nwamonu’s, bikengela wikale mulongeshiibwe
bwa bulombodi abu.
21 Nenku nsongaalume eyi, kakuyi mpatà ne bavwa ba-sùkutù
baa bîmpè aba to, bavwa bafwanyine kwikala bamanye mwa
kuswika majita, bavwa bafwanyine kwikala bamanye mwa
kuteemesha mudilu ne mabwe, ne bikwabo bya mushindu awu.
Kadi kumanya njila wa wêwè kupatukila, s’ki bwalu mbwôbù
abu! Bôbò, kabavwa bamanye njila wa dipatukila to, ki bwa
cinyi baakabutuka bônsò bwalu kabaakangata mulombodi kuya
nende to.
22 Taatù mukwabo cibulangenyi, kukaadi bidimu bibidi, mu
Colorado, kaa, ùvwa ùya mu mikuna, ùvwa ne kânà kakese
kaa bidimu bu bisambombo, anyi mwandamutekete nanku awu.
Ùvwa ùya nende bwa akamufile mu ditwa dyende dya buluwà
dya kumpala bwa dyasa dya nyama ya tushà. Pa nanku ki
kubàndabò kuulu ku mutu wa mukuna, ki mwânà mutekete wa
balume awukwambilaye tatwěndè ne: “Ngaabangi kucyoka.”
23 “Bànda paanyima paanyi apa. Katwena banji kubànda
kuulu menemene to, nyama ya tushà yitu yisanganyiibwa
kuulu.” Ki mulumyana awu kubànda kuya kuya kuya too ne
paaluye…Kavwa mumanye to, yêyè uvwa muntu mukolele
mu cimenga. Kavwaku ne civwaye mumanye ciine to pa bidi
bitangila mushindu wa kutwa buluwà anyi kudi mwa kuya.
Muntu kana yônsò ewu utu mumanyeku cintu kampanda pa
bidi bitangila myaba ya bipeela mmumanye ne nyama ya tushà
kayitu yisòmbela kuulu kwa mikuna to. Katùtu tùbànda kuulu
aku to. Mbuji nyitu yìsòmbelà kuulu aku, kî ntushà to. Twôtù
tùtu lwà kwinshi kuditu mwa kudya, tùtu tuya mwaba uditu
mwa kupeta cyakudya. Nenku, pa nanku awu, ki muntu ewu
kudyambidila ne: “Mêmè mubànde mu mbwebwe yidi kuulu
kwaka yaya, nêmpetè kashà kaa mpàngà kaa kanene.” Yêyè
uvwa mumone fòtô wa nyama awu mwimane pa—mwimane pa
lubwebwe, ki kudyambidilaye ne ki mwaba wamusanganaye.
Kanwikadi nuteya ntema ku bidibo bafunde mu bikandakanda
abi to, ekelekele, kaa, ekelekele, s’neupete bilootaloota’s! Aci,
kudi cintu anu cimwepele cya kwenza, nkwangata mulombodi
bwa wikale mumanye kûdì uya.
24 Nenku taatù awu, kulwaku mvula wa cimpicimpi lwà kuulu
aku, mvula wa bwena utu ubucikilangana awu. Kadi muntu awu
uvwa mutwe buluwà mupicishe dîbà, too ne mwakafiika kwîsù
mu mushindu wa kaciyi kabidi mwa kupeta njila wa dyalukidila
to. Nenku ki…ki mpeepele kubanga kutuuta lwà ku mutu wa
mukuna aku, ne yêyèmwine lubilu lupite, nenku ki…
25 Bidi bikengela umanye mwa kushaala ne mwoyi, paudi
mucincimikiibwe. Kudi cikwabo cintu, kumanya mwa kushaala
ne mwoyi! Mêmè ewu nkaadi mubàndèbànde ku mici ne
mupulumukeku, ne mubàndèbànde ku mici ne mupulumukeku,

mbànda mpulumuka mushindu awu, bwa kushaala ne mwoyi.
Nkaadi mwangateku nêjè pavwaye mwa kwikala mètre umwe
ne ne centimètres makumi abidi ne yibidi nseke yônsò, mpanda
cikuuku cya muci ncilaadika panshi. Biine abi mwikale ne
nzala yebe ya dikema eyi mu mushindu wa nciyiku mufwanyine
kuyitwala to! Kadi mpandangana ne bikuuku bya kale ebi,
nkwacisha naabi mudilu ne ngenza bwa kwikaleku luuya bwa
kwengulula nêjè awu. Nenku pa kwipacila dîbà umwe wa mu
dinda, dîbà ibidi, nkoka bikuuku abi, ndaala panshi pàkaavwà
pakwate mudilu apu, bwa kushaala ne mwoyi. Nenku bidi
bikengela kumanyamushinduwa kwenza biine bintu ebi.

26 Kadi muntu ewu kavwa mumanye civwaye munkaci mwa
dyenza to, kavwa mwende ne muntu nansha umwe uvwa mwa
kumuludika to. Ki yêyè kushaala mulamike mwanende wa
balume awu mu cyâdì cyende too ne mwavuye kumuumvwa
wenda utaalala too ne mwavuye kufwa. Cibulangenyi naanyi
we! Bu ne ùvwa nanshà mwangate mulombodi muye kamufila,
nunku yêyè awu mmumufikishe too ne kwinshi kwa mukuna
nansha byôbì ne bakaavwa dîbà kaayi, nwamonu’s. Kadi yêyè
uvwamwindile too ne paakafiika kwîsù, ki kupangayemushindu
wa kumona njila wa kuyiila.

27 Ki lutatu ludi naalu beena Kilisto leelu ewu ndwôlò alu.
Badi bindila too ne padi mîdimà yenza, ki ushiisha kujandula ne
ukaadimushaale kuyi neMulombodi awu.Mulombodi awu!

28 Mona’s, nukaadiku bamone muntu udi mujimine anyi?
Kudiku muntu ukaadi mwenze dilabula dya kwaluja muntu
mujimine anyi? Ki cintu cya cikwate ne bya luse cyûdì kacya
kuyi mwanji kumonaku to. Padi muntu ujimina, udi ushaala
bu nyama wa lwonji. Kêna umanya ne cidiye wenza ncinyi
to. Twâkakwàta muntu kuntu kwaka, nsongaalume, ùvwa
mujimine mu diitu, ne bakaavwa beela meeji ne yêyè…Ùvwa
mwena mudimu utangila bimuna mu ferme, kadi ùvwa mu
citupa cya buloba cya cyanaana kadi kujiminaye, mukudimuke
mutangile kukwabo. Kadi paakamupetabo paanyima paa
matuku asatu, ùkaavwa wenda unyeemakana mwenze bu muntu
wa cisuku, wela mbila ya yitaayisha ne mutu. Mishiku yikaavwa
yônsò midya, ne ùkaavwa mwimanshe ne cingoma mushaale
kaciyi mumanye cya dyenza to. Kadi mwanaabo wa munda
mudi nzala, paaka-…Byakakengela bwa kumukwatabo ne
kumuswika myonji. Paakalwa mwanaabo wa munda mudi nzala
kudiye, wakamulwisha bu mudi nyama ulwishangana amu,
ùkeba kumusuma mênù, kayi umanya mwaba uvwaye to. Bwa
cinyi? Ùvwa mujimine. Nenku padi muntu yêyè mujimine, udi
mu mushindu wa bu muntu mujimije lungenyi. Kadi yêyè mwine
kî mmumanye ne ùdi mu mushindu awu to, bwalu ngiikadilu
wende wa muntu mujimine awu udi utuma dibinduluka edi pa
yêyè, kaciyi umanya ne udi penyi ne bidiyewenzambinganyi to.



10 DÎYÌ DYAKULA

29 Ki mudibi kabidi ne muntu udi mujimine kule ne Nzambi!
Neěnzè bintu bidiye kayiku mufwanyine kwenza pa ciibidilu
to. Neěnzè bintu bidi—bidi bipicila meeji a muntu wetu
wa maci ne mêsù ewu wenza. Muntu mujimine kule ne
Nzambi, ekeleeziyamujimine kule ne Nzambi, ekeleeziya ukààdi
muye kule ne Nzambi, ukààdi muye kule ne mêyì makulu
a Bible wa Nzambi awu, neěnzè bintu bidi mîngà misangu
wêwè ewu kuyiku mufwanyine kutekemena ne bidi mwa
kusanganyiibwa mu ekeleeziya wa Nzambi udi ne mwoyi to.
Nebapetele yabo mfranga ku manaya a mubela, banaya PMU,
twarta twa mfranga, cyônsò cidibo mwa kwenza aci. Bôbò
nebalongeshangane cintu cyônsò naka, balekela cintu kana
cyônsò biikale badikolesha naaci ku mwoyi, batuuta muntu udi
ufila mfranga yàbûngì mu ekeleeziya awu tuumapi paanyima,
ne bikwabo bya mushindu awu, bwa kumulekela udikolesha ku
mwoyi ne ciine aci. Ncya bushuwa. Bateeka mu kasumbu balami
bàkaadì babwele mu dibaka misangu yinaayi anyi yitaanu, anu
bwa kudikolesha ku mwoyi ne ciine aci, bwa kumona mwa
kudya nshima kuntwadijilu kwa ngondo too ne kundekeelu.
Kudi ndekeelu anu umwepele ûdì ne cya kukumbaja, ki, dibanza
dyûdì naadi kudi Nzambi. Imana kuulu wǎmbè Bulelela! Muntu
mujimine, mujimine, udi mu mushindu wa bu muntu mujimije
lungenyi, mmuntu mupâle.
30 Mulombodi utu ne luumvu, mushindu kaayi wa kuya ne
cidi cikengela kwenza. Nzambi mu…Nzambi utu anu misangu
yônsò utumina cisamba Cyende mulombodi. Kacya Nzambi
katu mwanji kupangilaku to. Ùtu ùtùma mulombodi, kadi
bikengela witabe mulombodi awu. Nwamonu anyi? Bikengela
ùcĭtàbùùjè. Bikengela ulonde mudiye yêyè wamba amu. Wêwè
mubwele mwaba wa cipeela, ne mulombodi webe wamba ne
“tudi tuyiila eku,” kadi nansha nanku wêwè wela meeji ne udi
uyiila kwaka, neukadisangane mujimine. Nenku paudi…Padi
Nzambi ututumina mulombodi bwa kutulombola, bikengela
tulonde mulombodi awu. Nansha twêtù twela meeji a bishi,
cìdì cìmwèka cya meeji ne cìdì cìmwèka cya lukutukutu aci, kî
ntwêtù badi bakumbanyine kusunguluja aci to, mulombodi awu
ki umwepele udiku.
31 Nzambi, mu Dipungila Dikulukulu, ùvwa ùtùma baprofeta.
Bôbò mbavwa balombodi, bwalu Dîyì dya Mukalenge divwa
dilwa kudi muprofeta. Bôbò mbavwa balombodi. Bôbò mbavwa
balongesha cisamba anu mutwǎmònu makeelela diloolo awu
amu, bwalu bwa Yeshaayi ne Uziya abu. Bavwa balongeshiibwe,
ne bôbò mbavwa balongesha bantu ne babalombola. Nenku
mpindyewu Nzambi utu anu misangu yônsò utuma balombodi
Bende, kacyakacya Yêyè katu mwanji kwikalaku kayi ne
mulombodi to, munda mwa bikondo byônsò. Nzambi uvwa
misangu yônsò anu ne muntu kampanda uvwa muleeji wa mpala
Wende pa buloba, mu bikondo byônsò.

32 Mpindyewu, mîngà misangu badi baya kule ne mulombodi,
“baseesuka mu njila,” mutùtù tucibiikila nanku. Pavwa Yesu
panu pa buloba, kanwenaku nuvuluka ne Yesu wakamba
Bafaalesa ne: “Nwênù balombodi bafofo” anyi? Balombodi
bafofo, bafofo ku maalu a nyuma. Nwamonu anyi? Mpindyewu,
bôbò ki bavwa ne cya kwikala balombodi, balombodi baa
cisamba, balombola cisamba ku lupandu. Kadi Yesu wakamba
ne: “Nudi bampofo!” Ki Yêyè ne: “Balekelaayi, bwalu mpofo
yêyè ulombola mpofo, bubidi bwabo kabaakupona mu mukidi
anyi?” Balombodi bafofo! Kaa, mushindu mwine udi baa pa
buloba batampakane ne cyôcì aci’s we, bulombodi bwa bampofo.
Kî mmuswe bwa nwênù kweyemena dyumvwa dyenu nwênù
biine to. Nzambi kî mmuswe bwa nwênù kweyemena dyumvwa
dyenu nwênù biine anyi meeji enu nwênù to, anyi meeji kana
ônsò makwatakaja kudi bantu.
33 Nzambi ngudi utuma Mulombodi, ne Nzambi mmuswe bwa
nuvuluke ne awu ki Mulombodi Wende udiye mudisungwile.
Nenku tudi ne cya kuvuluka Yêyè awu. Apa Cidi cyamba,
Yesu udi wamba ne: “Ncyakunushiya to, kadi nêndombè Taatù
ne Yêyè neanutumine Musambi mukwabo.” Nenku Musambi
ewu, pavwaYe ne cya kulwa, ùvwa ne cya kutulombola ku
Bulelela bwônsò. Ne Dîyì dya Nzambi ki Bulelela, ne Dîyì
n’Kilisto: “Mêmè ndi Njila, Bulelela, ne Mwoyi.” Yêyè udi Dîyì:
“Ku cibangidilu kwakadi Dîyì, ne Dîyì dyakadi ne Nzambi,
ne Dîyì dyakadi Nzambi. Ne Dîyì dyakavwijiibwa mubidi ne
dyàkasòmba munkaci mwetu.” Nenku twêtù biikale tulonda
Mulombodi mulelela ne wa cya bushuwa, Nyuma Mwîmpè, Yêyè
uvwa ne cya kutwambila cyakamonaYe, cyakumvwaYe, ne Yêyè
uvwa ne cya kutuleeja maalu àcìvwavwà. Amen. Ki bwalu abu’s.
Yêyè neanuleeje maalu àcìvwavwà.
34 Kadi padi ekeleeziya leelu ewu yibenga Aci, mmunyi
mutudi mwa kutekemenaku bwa kuya mu Dyulu? Padi Nyuma
Mwîmpè mutùtùmina bu Mulombodi, twêtù tujinga kwangata
kardinale kampanda, mwepiskopo kampanda, mutangidi
munene kampanda, anyi muntu kampanda bu nanku awu bwa
kutulombola, padiNyumaMwîmpèmutupa bwa kutulombola.
35 Ne Nyuma Mwîmpè mwine utu wakula wamba anu
bwa Dîyì. “Ndi ne maalu àbûngì a kunwambila, kanwena
mwa kuumvwa Aci mpindyewu to, kadi paalwaYe, Yêyè
neanulomboleKu.” Ki kavwidila kaa Bitampi nkôkò aku. Ku
dijikija dya Citampi cya Mwandamutekete, Bwalu busokoka
bwa Nzambi buvwa ne cya kujika, bwa kumanya ne Nzambi
Nganyi, Ùdi cinyi, mudiYe ne mwoyi, ngiikadilu Wende,
Buumuntu Bwende. Nudi ne cya kwikala bamane kubànda
bafike too ne apa dîbà adi, nwamonu’s, kutufikisha mu cipidi
cijima cya bânà baa balume ne baa bakaji baa Nzambi,
Ekeleeziya musukula mu Mashi a Kilisto, kayi musùmba ku
mfranga to, mufucilamushingawaMashi a YesuKilisto.

36 Mpindyewu, ki twêtù aba, Mulombodi, ne Yêyè mene ki
Mulombodi udi Nzambi mutwale. Mpindyewu, tudi munkaci
mwa kupicila mu cipeela, ne biikale mu njila batangile ku
mwaba kampanda, nenku katwena mwa kudyenzela mu twêtù
katuyi ne Mulombodi awu to. Kadi muntu wadidinga anu
kuteekapu mûngà mulombodi awu abu budi anu mbwende!
Wêwè mwenze aci, Yêyè neakuumushe mu mulongo. Mulombodi
ewu ngudi mumanye njila! Mmumanye katupa ne katupa
kônsò kaa njila. Mmumanye meeji ônsò adi mu mwoyi webe.
Mmumanye muntu ne muntu udi kaaba aka. Mmumanye ne
wêwè udi nganyi ne byûdì mwenze, ne byônsò bidi bikutangila.
Yêyè ki Mulombodi wa Nzambi, Nyuma Mwîmpè, ne neikale
mwa kukusokolwela maalu, ne neǎmbè maalu adiYe muumvwe,
udi mwa kukwambulwila mêyì ebe ne kwamba byûdì wêwè
mwambe. Amen. Ùkwambila cyûdì mwenze, cyûdì naaci,
kûdì uya. Mulombodi, Mulombodi wa menemene, ne Yêyè
neakulombole kuBulelela bwônsò, neDîyìDyende ki Bulelela.
37 Mpindyewu, Nyuma Mwîmpè kaakwenzaku, kaakutwaku
“amen” ku twitabaayi wa mushindu kampanda mukwatakaja
kudi bantu to. Yêyè neatwe “amen” anu ku Dîyì dya Nzambi,
bwalu Dyôdì didi nanku. Nyuma Mwîmpè kaakukulombolaku
mûngà njila to. Mpindyewu cintu cidi cikemesha cidi ne, twêtù
bônsò, mangumba etu manene ônsò ne bikwabo, tudi anu tulaka
mukana twamba mutudi balombodiibwe kudi Nyuma Mwîmpè,
kadi kwikale dishiilangana dinene mu twêtù bônsò anu bu didi
pankaci paa mundaamuunya ne bufuku.
38 Kadi Pôlò, Mufaalesa wa kânàkânà wâkapeta Nyuma
Mwîmpè paakamubatiizabo Ananiya awu, ne paakayaye
mu Arabie ne kulongaye munda mwa bidimu bisatu,
paakaalukilaye, kayi mwa kukonkaku ekeleeziya pa bivwa
bitangila nî ncinyi nî ncinyi munda mwa bidimu dikumi
ne binaayi, ne paakalwaye kupetangana ne Peetelo, mutu
wa ekeleeziya ku Yelusalema, bôbò bavwa bapetangane anu
menemene pa bivwa bitangila Dilongesha. Bwa cinyi? Nyuma
Mwîmpè umwèumwè awu! Muvwa Peetelo mubatiize mu Dînà
dya Yesu Kilisto, Pôlò wakenza cintu cimwecimwe aci kakuyi
muntu mumwambile to. Muvwa Peetelo mulongeshe dibatiiza
dya Nyuma Mwîmpè, ne dijidiibwa, ne bikwabo, Pôlò wakenza
cintu cimwecimwe aci, kayimukonke ekeleeziya to, bwaluCivwa
m’Mulombodi umwèumwè awu. Kadi mmunyi mutudi mwa
kwikala leelu ewu udi bantu bavila Malelela aa? Paakalongesha
Peetelo byakalongeshaye abi pa bivwa bitangila mushindu uvwa
ekeleeziya ne cya kuteekibwa mu bulongame, Pôlò uvwa ne
Dilongesha dimwedimwe adi, bwalu bavwa ne Mulombodi
umwèumwè awu.
39 Mulombodi awu kaakwangata muntu kuya nende ewu njila,
ne mukwabo wawa njila, ne kutuma ewu ku esete ne mukwabo
ku wesete to. Nwamonu’s, Yêyè neanulame kaaba kamwe.

Nenku bu twêtù mwa kulekelaku Nyuma Mwîmpè utulama
kaaba kamwe, netwikale umwe. Bu—bu twêtù mwa kubengaku
kulekela dyabulu unukoka unubweja mu njila mubi, netwikale
ne mwoyi umwe, meeji amwe, mu dîyì dimwe, ku Nyuma
umwe, Nyuma Mwîmpè, Mulombodi wa Nzambi wîkala mwa
kutulombola ku Bulelela bwônsò awu. Ncya bushuwa. Kadi
bikengela ulondeMulombodi webe. Eyowa’s, mukalenge.
40 Tangilaayi Nikodeme, bivwa bimukengela Mulombodi, kadi
pende’s uvwa muntu wa meeji matwe. Ùvwa mulongeshi,
wa bidimu bitwe ku makumi mwandamukulu. Ùvwa wa ku
Bafaalesa, anyi—anyi mwena Tubàdì twa Sanhédrin, Nsangilu,
Nsangilu wa Bambi. Ùvwa umwe wa ku bantu baabo baa
batambe bunene, mulongeshi mu Izaleela, mulongeshi wa
cikunda mu cyôcì aci. Anji elaayi meeji, mulongeshi munene
wa cikunda! Eyo, ùvwa mumanye mikenji, kadi paakafikabi
ku dilediibwa dya cyakabidi, ki kumukengelabi Mulombodi.
Ùvwa ne nzala ya cyôcì aci. Ùvwa mumanye ne kuvwa ne cya
kwikala cintu kampanda cya cishiilangane. Cyakwidi cyende
kudi Kilisto bufuku abu ncyakajaadika nanku. Cyakajaadika
kabidi eci, civwa bakwabo abo bumvwa paabo, kadi nansha
umwe wabo kaakapeta diine—diine dikima dyakapetaye yêyè
adi to. Kakuvwa nansha umwe wabo uvwa mwa kulwa
kuntwaku bwa kwenza cyakenzaye yêyè aci to. Nwênù bônsò,
balumyana, nutu nupiisha Nikodeme ne bwalu wakalwa bufuku.
Yêyè’s wakakuya. Wakafika. Ndi mumanye ne bamwe bantu
kabaakwasaku nansha lwendu to, nî mmu muunya nî mbufuku
bwine. Kadi yêyè wakafikaku, bwalu bivwa bimukengela
Mulombodi, ki yêyè ne: “Mulongeshi, twêtù aba,” beena Tubàdì
twa Sanhédrin atu’s, “tudi bamanye ne Wêwè udi Mulongeshi
mufume kudi Nzambi.” Wakamanya ciine aci bwa cinyi? Ùvwa
Yêyè mushindikiibwe. Nwamonu’s, wakajinga bwa kumanya
ne dilediibwa dya cyakabidi edi divwa diswa kwamba cinyi,
ki yêyè kuya buludi kuvwa Mwakane awu, bwalu Nzambi
uvwa mushindike ne Yêyè ewu ki uvwa Mulombodi Wende,
Yesu. Tangilaayi numone cyakambaye: “Mulongeshi, twêtù tudi
bamanye ne Wêwè udi Mulongeshi mufume kudi Nzambi, bwalu
muntu nansha umwekênamwakwenza bintu byûdìWêwèwenza
ebi to, pììkalà Nzambi kayi nende.”
41 Civwa ncishindiki mwaba awu, cya ne kuvwa Nzambi udi
ne mwoyi munda Mwende. CyakajaadikaYe ne: “Kî m’Mêmè
udi wenza byenzedi to; n’Taatù Wanyi udi musòmbèle munda
Mwanyi. Bulelela ndi nnwambila ne, Mwânà kêna mwa kwenza
bwalu mu Yêyè nansha; kadi anu cidiYe umona Taatù wenza,
cimwecimwe aci ki cidi Mwânà wenza pende. Taatù udi ukwata
mudimu, ne Mêmè ndi ngukwata too ne mpindyewu.” Mu
ngaakwilu mukwabo, Nzambi nguvwa uMuleeja cya dyenza,
ne Yêyè uvwa uya ukacyenza. Yêyè kavwa wenza cintu nansha
cimwe to too ne pavwa Nzambi uMwambila bwa kucyenza.

Amen. Ki maalu malelela adi kâyi kwela mpatà a bwalu abu
ngôwò awu. Bu twêtùku mwa kwenza ne kwanji kwindila anu
padi Nyuma utusaka bwa kucyenza! Ki cyôcì aci. Ne pashiishe
kushaalamujiminemuKilisto ne kasukimumushinduwa kabiyi
bikengela bwa Yêyè kukusaka eku ne ekumudiYe ungenzamêmè
emu, kadi dishikulaDyende dikese dyamutu dya kumpala, wêwè
mumane kudilongolola kakuyi cidi mwa kukukanda to, bwalu
udi mumanye ne ndiswa dya Nzambi.
42 Yêyè awu bivwa bimukengelaMulombodi. ÙvwaMulombodi
mushindika. Ùvwa mwa kulombodiibwa kudi Mulombodi ewu
bwalu yêyè uvwa mumanye ne Mulombodi ewu uvwa musonsola
kudi Nzambi. Ùvwa mumanye ne bilele bikaavwaye mukwacile
mudimu abi, pàmwǎpa ku Bafaalesa, Basadoka, ne bakwabo,
ùkaavwa mukwacile twitabaayi ayi mudimu kwine kwônsò aku
kadi kayi umona cintu cyenzeka nansha cimwe to. Kadi apa
Muntu nyewu umata mu cyalu, wamba ne Yêyè ki Maasiya uvwa
mulaya kudi Bible awu. Pashiishe Ùkùdimuka wenza byenzedi
biine bya Nzambi abi. Yesu wakamba ne: “Mêmè nciyi ngenza
byenzedi bya Taatù Wanyi, nanku kanuNgiitabuuji to. Kadi
panwikala kanuyi mwa kuNgiitabuuja Mêmè to, itabuujaayi
byenzedi mene bîndì Mêmè ngenza abi, bwalu byôbì mbidi
biMfidila bujaadiki.”
43 Nenku, kabyena bikemesha to pavwa Nikodeme mwa
kwamba ne: “Mulongeshi, twêtù tudi bamanye ne Wêwè
udi Mulongeshi mufume kudi Nzambi, bwalu muntu nansha
umwe kêna mwa kwenza bintu byûdì Wêwè wenza ebi to
pììkalà Nzambi kayi nende.” Nwamonu’s, bivwa bimukengela
Mulombodi, nansha muvwaye mulongeshi wa cintu aci amu.
Ùvwa mulongeshi wa ekeleeziya wende. Ùvwa ne buneeme,
ne ùvwa wa—ùvwa wa milongo mitumbuke, ne ùvwa muntu
munene; kakuyi mpatà to, muneemeka kudi bantu bônsò mu
ditunga dijima. Kadi paakafikabi ku dilediibwa dya cyakabidi,
byakamukengela Mulombodi! Ne twêtù peetu, eyo, bivwa
bitukengela Mulombodi.
44 Koneeliyo, ùvwa muntu munene, muntu wa bapa buneeme.
Wakiibaka maekeleeziya. Ùvwa uneemeka beena Yuda
bwalu ùvwa mumanye ne ntendeleelu wabo uvwa wa cya
bushuwa. Nenku ùvwa ufila bya pa luse, ùsambila dituku
dyônsò, kadi paakalwa Nyuma Mwîmpè (Cintu kampanda
cyàkasàkidiibwà ku ekeleeziya), byakamukengela Mulombodi.
Nzambi kumutumina Nyuma Mwîmpè. WàkamutùminaYe mu
muntu ewu Peetelo: “Bwalu pacivwa anu Peetelo wamba Mêyì
aa, Nyuma Mwîmpè kupona pambidi pende.” [Katupa kaa
mukaba wa mêyì munda mutupu—Muf.] Nzambi kukwata
mudimu ne Mulombodi munda mwa Peetelo. Wàkakwàta
Nende mudimu, bwalu Yêyè wakalombola Koneeliyo ku njila
mulelela. Nenku pacivwaye anu wakula, Nyuma Mwîmpè
kupona pambidi paa bantu baa Bisamba bya bende abu. Ki

kwambaye ne: “Muntu udi mwa kukandika mâyì, bwa ne bantu
aba kababatiijiibu anyi?” Nwamonu’s, Mulombodi ngucivwa
wakula awu, kî m’Peetelo to. Bwalu bavwa mmusùmbà wa
beena Yuda…anyi baa Bisamba bya bende, “bakooyike, baa
manyaanu” kudiye yêyè, wa bwalu kavwa nanshàmuswe kuyaku
to. Kadi Mulombodi wakamba ne: “Mêmè ngudi ukutuma.”
Wêwè udi wenza bintu byûdì kuyi wela meeji ne udi mufwanyine
kwenzaku to, pakaadi Mulombodi awumwangate bukontononyi
bwônsò nkòòng, paudi uMulekela Yêyè ukulombola. Kaa,
mushindu mwine udibi bilenga bilayà bwa kulombodiibwa kudi
Nyuma Mwîmpè’s we. Yêyè ngudi Mulombodi. Mbîmpè. Yêyè
wàkaakwila kudi Peetelo ne wàkamwambila civwaye ne cya
kwenza. Pashiishe paakapetabo bônsò Nyuma Mwîmpè, yêyè
kwamba ne: “Katwena mwa kukandika mâyì to, bu mudibi ne
bôbò aba nyewu baapeci NyumaMwîmpèmushindu utwakapeta
twêtù ku cibangidilu.” Ki bôbò kubabatiiza mu Dînà dya
Mukalenge Yesu. Mpindyewu, wâkamulombola bwa kwenza
ciine aci Nganyi? Mulombodi uvwa munda mwende awu. Yesu
kavwaku mubǎmbìle ne: “Kanudyělèdì meeji bwa binwikala
mwa kwamba to, bwalu bàdì bààkulà kî nnwênù to; n’Taatù udi
musòmbèlemundamwenu, Yêyè ngudiwakula” anyi? Amen.
45 Mutungu, ùpweka ùfùmina ku Yelusalema. Ne Nzambi uvwa
ne Mulombodi pa buloba musangu awu, Nyuma Mwîmpè,
ne ùvwa ne muntu kuntwaku ukààvwa mumane kuujibwa
tente ne Mulombodi. Kavwa nanshà muyiishi to, ùvwa bu
mulami nanku awu. Nenku ùvwa kuntwaku mwikale wondopa
babeedi ne wipata badémons, ne wenza disalulangana dinene,
disanka dinene diikàle mu cimenga amu. Ùvwa mukungwije
bantu nkama bamunyungulukile, ki Mulombodi kwamba ne:
“Abi byamanyi kukumbana, lwâ twalukile lwà eku eku.” Yêyè
kaakakokanganaku neMulombodi wende to.
46 Kwikadiku ukokangana ne Dîyì dya Mulombodi webe to.
Mulonde Yêyè. Wêwè mubenge, neujimine. Nenku, wavuluka ne,
paudi uMulekela, udi ushaala nkaayeebe, pa nanku tudi baswe
kushaala pabwîpì ne Mulombodi.
47 Ki mu njila amu, Yêyè ne: “Shiya musùmbà wa bantu ewu,
Filipo, nenku upatuke uye mu cipeela mudi kamuyi muntu
amu. Kadi ndi nkutuma upatuke uye muntwamu, ne nekwikale
muntu kampanda pângààkufikishàku.” Ki mutungu ulwàlwa
nkaayende ewu, ùvwa muntu munene kwa mukalenge-mukaji
wa mu Éthiopie. Nenku ùvwa wènda ùpweka, wènda ùbala
Mukanda wa Yeshaayi. Ki Mulombodi kwamba ne: “Seemena
pabwîpì ne dikalu adi.”

Ki yêyè ne: “Udi umvwa biine byûdì ubala ebi anyi?”
48 Awu ne: “Mmunyi mûndì mwa kuumvwa padiku kakuyi
muntu bwa kundombola?” Ekelekele! Kadi Filipo nguvwa ne
Mulombodi mwine awu. Amen. Ki kubangilaye pa Mufundu

umweumwe awu, ne kumuyiishaye Kilisto. Amen. Mulombodi!
Kayi umulondela twitabaayi kampanda to, wakamulondela
bwalu bwa Mulombodi, Kilisto! Ki kumubatiizaye kuntwaku
mu mâyì kampanda. Cya bushuwa, ki muvwabi. Kaa, mushindu
mwine wûndì munange cyôcì aci’s we!
49 Pààkuumukà Izaleela mu Ejipitu bwa kuya ku buloba
bulaya, mu Ekesoode 13.21, Nzambi uvwa mumanye ne
kabavwaku banji kuya mu lwendu lwa bayiila njila awu kacya
to. Ùvwa anu bule bwa kilomeeta makumi asambombo ne
yinaayi cyanaana, kadi nansha nanku bivwa bikengela cintu
kampanda bwa kubafila. Bavwa bafwanyine kupambuka njila.
Pa nanku Yêyè, Nzambi, kubatumina Mulombodi. Ekesoode
13.21, cintu bu nunku ewu: “Ndi ntuma Mwanjelo Wanyi
kumpala kwebe, Dikunji dya Kapya, bwa kukulama mu
njila,” bwa kubalombola too ne ku buloba bulaya ebu. Ki
bânà baa Izaleela kulondabo Mulombodi awu, Dikunji dya
Kapya (bufuku), Ditutu mu muunya. PavwaDi diimana, bavwa
biimana. PavwaDi dyasa lwendu, bavwa baasa lwendu. Nenku
paakabafikishaYe pabwîpì ne buloba abu, ne pakaavwabo
kabayi baakanyine kuya dyamwamwa to, ki Yêyè kubalombola
ubaaluja cyakabidi mu cipeela. Kaakaswa kubafila to.
50 Ki mudi bwalu nanku, ekeleeziya leelu ewu. Kakuyi mpatà
ne cidi anu mwoyi mule wa Nzambi leelu ewu, bu mwakadibi
mu matuku a Noa, nunku ekeleeziya ukaadi mumane kuya bu
ne ùkaavwa mulongolodiibwe ne muteekiibwe mu bulongame.
Kadi bikaadi bikengela Yêyè atulombole wènda utunyungulula
wènda utunyungulula wènda utunyungulula.
51 Izaleela kavwa nansha mumanye to, pavwabo munkaci
mwa kwela mbila apu, pa kumona masalaayi a beena Ejipitu
mafwe, tubalu tufwe mu mâyì, makalu a mvita a Pâlò meele
tutungu, bapete bucimunyi bwabo, Môsà mu Nyuma, wimba
mu Nyuma, Miliyama uja maja mu Nyuma, ne bânà ba bakaji
baa beena Izaleela banyeemakanangana bàbànda bapweka ne
mwelelu wa mbû, beela mbila baja maja, bavwa anu mu ntanta
wa matuku makese menemene ne mabeele ne bwîci. Kabavwa
nansha bamanye ne kuvwa ntanta wa bidimu makumi anaayi to,
bwalu baakabanga kunungeenaNzambi neMulombodi.
52 Ne twêtù peetu tudi tusanganyiibwa mu mushindu
umweumwe awu. Nyààya ku Shreveport pândì njikija apa. Ne
Nyuma Mwîmpè wakapona mu Dituku dya Disakidila, kukaadi
bidimu makumi ataanu, mu—mu Louisiane, mu Dituku dya
Disakidila. Mushindu mwine ukaadi ekeleeziya mudishinde
kubangila mu ciine cikondo aci’s we! Nudi nufika ku dyumvwa
ne ekeleeziya wa Katolike wa cyena Loomo ki uvwa ku
cibangidilu cyende ekeleeziya wa mpenta anyi? Aci’s mbulelela.
Ncya bushuwa. Ùvwa ekeleeziya wa mpenta, kadi bantu baa
kuneemekiibwa bàvwà buumakanangane abu baakabanga
kubwelamu ne kushintulula Mifundu ya Nzambi bayivwija

bilele byabo, basakidila ku Yôyì aku mêyì maswika, ne bikwabo.
Kadi tangilaayi numone cikaadibo naaci mpindyewu, kamuyi
kaaMufundu nansha kakese mu byônsò abi to. Mbapingaje bintu
pa mwaba wa bintu bikwabo, kapese kaa dyâmpà pa mwaba wa
Nyuma Mwîmpè. Mbapingaje dimyamina dya mâyì pa mutu pa
mwaba wa diinyija dya mu mâyì. Mbapingaje “Taatù, Mwânà,
ne Nyuma Mwîmpè” pa mwaba wa “Mukalenge Yesu Kilisto.”
Mbapingaje pa mwaba wa bintu byônsò binene bya Nzambi
byakatuteekelabo ebi, ne bakaadi baye kule, kule menemene,
kule menemene ne Dilongesha dyamuMifundu.
53 Nenku Mpenta wakapona mu Louisiane, kukaadi bidimu
makumi ataanu, nenku cyôcì cishaale kabidi bidimu nkama
ibidi, neciikale kule menemene kupita ne ekeleeziya waKatolike
mwine, cyôcì citungunuke ne kudishinda mushindu udici
cidishinde munda mwa bidimu makumi ataanu ebi ewu, bwalu
badi anu benza kusakidilaku tuubintu misangu yônsò, ku
musangu ne ku musangu. Bayiishi baa mushindu wa cyena kale
bakaadi baye. Masangisha a mu mìsèèsù, kucyenaku umvwa
baateela nansha dimwe to. Cintu mu kaabujima citukaadi
naaci cikaadi anu musùmbà wa bintu bya cyena Hollywood
bisakidilaku, bakaji baa nsuki mibebula bavwale tuputulu,
badilaabe bilaabu, ne bikwabo byônsò, badyambamudibo beena
Kilisto. Ka-Ricky kakwabo ne cìndaalà, kàbànda kapweka
mwine mwaba awu, ne bakaji bavwale nkanzu mibalamate
byenze bu…anu bu saucisse muuvula dikoba mwikale ne
dikoba pambelu, bu nanku awu, benda badikupulula pa
cibumba cya ku cyambilu, banyeemakana bàbànda bapweka
pa cibumba cya ku cyambilu apu, baja maja ne bya ku maci
bilembelele, ne umwe wa ku mishindu ya nkoselu wa nsuki wa
baamukalengemukaji ukaadimupatuke apa ewu, kadi kwinyika
ciine aci ne mbwena Kilisto.
54 Cidi citukengela twêtù aba nntendeleelu wa cyena kale udi
wosha, mutuma kudi Nzambi, wîkala mwa kwosha maalu a pa
buloba awu kadi kuèla pambelu paa ekeleeziya. Bidi bitukengela
kwalukila ku NyumaMwîmpè ne ku Kapya, ku cintu cidi cyosha
kadi kuumusha bisota, cyaluja nyiishìlù wa cyena kale, cìsàka
Dyulu cidiseemeja muulu mule, ne iferno ulwa wa kapya kakole,
ciikàle ne ndudi bu ya lubungu lwa cingoma. Nyiishilu awu
ki udi utukengela. Kadi enza nanku leelu wa Ndaaya ewu,
disangisha dyebe’s nedyělè tukanda bwa kukwipata.
55 Mîngà misangu bayiishi baa bîmpè batu babalalula kudi
disangisha dyabo. Ki bwa cinyi mêmè ncyêna ne dingumba
to. Ndi ne ciimamwěndè wa bukalenge cimwepele, ncya
ku Dyulu. Kwônsò kudiYe utuma aku, nkûnyaayà. Cyônsò
cidiYe wamba aci, ncîndì ngamba. Katwena baswe dingumba
to. Ekeleeziya ewu yêyè anu mudidinge mwakule bwa
dingumba, nwajimiji mpaasata wenu anu mwaba awu. Ncyêna
mufwanyine kujangulukamu to, tusunsa tutaanu ntupite bûngì.

Ekeleeziya yônsò ukààdikù mudyěnzè dingumba mmwalukile
ku dimiinu, nenku nungambilaayi umwepele cyanaana udi
kayi mwalukile, nenku nungambilaayi umwepele cyanaana
ukààdikù mujuukuluke. Nyuma Mwîmpè ngudi mutumiibwe
bwa kulombola ekeleeziya, kî nkasumbu kampanda kaa bantu
nansha. Nyuma Mwîmpè ki lungenyi lwônsò lwine. Bantu batu
bashaala buumakanangane, kabayi bacyukamaalu to.
56 Nzambi wakabambila ne Yêyè uvwa mwa kubatumina
Mulombodi, Yêyè awu uvwa mwa kubalombola mu njila.
Nenku pavwabo anu balonda Dikunji dya Kapya adi, bavwa
anu bîmpè. Wakabalombola too ne ku ciibi cya buloba
bulaya, nenku ki mwaba uvwaYe ne cya kushiikidila. Pashiishe
Yoshuwa, mulwanganyi wa mvita munene awu, nudi bavuluke
dituku dyakabambilaye ne: “Dijidilaayi, mu dituku diisâtù
Nzambi neakangule Yadene lwà kwinshi eku bwa tusabuke”?
Mpindyewu tangilaayi numone cyakambaye (ntu muswe eci be)
mu Mufundu, yêyè ne: “Nushaalaayi pabwîpì ne Musheete wa
cipungidi, bwalu kanutuku banji kupicila ewu njila kacya to.”
57 Musheete wa cipungidi uvwa ncinyi? Dîyì. Nwênù kanwikadi
nwenda nulonda njila yenu ya cyena mangumba ayi mpindyewu
to, shaalaayi anu paanyima paa Dîyì, bwalu kanutu banji
kupicila njila ewu kacya to. Nenku, mwaneetu wa balume,
ní kuvwaku cikondo civwa cikengela bwa ekeleeziya wa
beena Kilisto kudikenketaye, s’mmpindyewu ewu. Nyewu tudi
mpindyewu mene pàdì disangisha dinene edi munkaci mwa
kwenzeka mu Loomo mpindyewu ewu, ditapululangana diikàle
dyenzeka, nsangilu wa maekeleeziya, pàdì mangumba ônsò
aa munkaci mwa kusangishiibwa kaaba kamwe bwa kwenza
cimanyinu cya nyama wa lwonji, anu cidi Bible wamba
menemene. Nenku nudi bamanye citudi bambe mu dinda edi mu
Mayiisha. Ki twêtù aba, bintu byônsò anu ku ciibi menemene,
bantu paabo bacĭkàle anu benda balonda twitabaayi. Mbîmpè
nushaalaayi paanyima paa Dîyì! Dîyì nedinulombole too ne
dyamwamwa, bwalu Dîyì n’Kilisto, ne Kilisto n’Nzambi, ne
Nzambi n’Nyuma Mwîmpè.
58 Shaalaayi paanyima paa Dîyì! Kaa, eyowa’s, mukalenge!
Shaalaayi ne Mulombodi awu. Shaalaayi anu paanyima
Pende menemene. Kanupici kumpala Kwende to, shaalaayi
nwênù anu paanyima Pende. Mulekelaayi anulombole Yêyè,
kanuMulombolu nwênù to.Mulekelaayi Yêyè ikalewenda uya.
59 Yoshuwa kwambaye ne: “Mpindyewu kanutuku banji
kupicila njila ewu kacya to, kanwena bamanye kantu nansha
kamwe pa bidi bitangila njila ewu to.”
60 Ki lutatu ludiku leelu ndwôlù alu. Kwêna ukengela bwa
mulombodi nansha umwe akulombole bwa kwenda kupweka
ne njila mwalabale to. Kaa, wêwè udi mumanye tujila twônsò
ne bikwabo byônsò. Udi mumanye njila yônsò udi ufikisha

ku mpekaatu. Kakwenaku…Kaa, s’ukaadi munyunguluke
kukaadi ntanta mule. Kabyena bikengela bwa muntu kampanda
kukwambilaye ciine aci to, udi mumanye tujila twônsò twa
bikòsò. Mmwômò, mpekaatu yônsò, udi mumanye byônsò
pa bwalu abu. Kabyena bikengela bwa muntu kampanda
kukwambilaye mutubo biiba to; wêwè udi mumanye aci.
Kabyena bikengela bwa muntu kampanda kukwambilaye
mutubo bacipa to; wêwè udi mumanye aci. Kabyena bikengela
bwa muntu kampanda kukwambilaye mutubo benza bintu bya
bibi ebi to, bwalumbikudika kumuci ne kumucimyaba yônsò.
61 Kadi nwavulukaayi ne, nwênù badi beena Kilisto abu,
nukaadi basabuke baye dyamwamwa. Nukaadi babwele mu
Buloba bukwabo. Nukaadi baleediibwe cyakabidi. Nukaadi mu
Buloba bwine, Buloba bwa mu Dyulu. Nukaadi mu Buloba
bulaya.
62 Udi mwa kutangila, udi mumanye njila wa wêwè kuyiila
eku ne eku mwaba ewu. Kaa, ekelekele, eyowa. Udi mumanye
cidi—cidi, mushindu wa kwimana pa bidi bitangila dinaya
kampanda dya twarta. Udi mumanye cidi mibela, dîbà kaayi
didiyi yenda yibunguluka, cidiyi yumvwija, ne byônsò bya nanku
awu. Kadi pakaadibi bwa kumanya cijila ne bwakane ne bukole
bya Nzambi, ne mushindu udi Nyuma Mwîmpè ukwata mudimu
ne cidiYe wenza, mbîmpè ushaale paanyima paa Dîyì menemene,
Mulombodi. Wamonu anyi? Kutu mwanji kupicilaku njila ewu
kacya to.
63 Ee, udi wamba ne: “Mêmè ewu’s mvwa muntu wa meeji
matwe bikole, ntu mupete—ntu mupete mapolome abidi mu
tulaasa tutumbuke.” Mbîmpè wêwè kupwa aci mwoyi. Eyowa’s,
mukalenge.
64 “Mêmè ntu mupicile mu seminere.” Mbîmpè wêwè kupwa
aci mwoyi. Eyowa. Mbîmpè wêwè kushaala paanyima paa
Mulombodi. Lekela Yêyè akulombole. Yêyè ngudi mumanye
njila; kî ngwêwè to. Kutu mwanji kupicilaku njila ewu kacya to.
“Ee,” mûdì wamba, “bôbò’s bakaadi bapicilemu.”
65 Tangilabi tǔng bôbò biine abu ní bakaadi bapicilemu. Yesu
wakamba ne: “Aba badi bapicile mu njila ewu, bimanyinu ebi
nebibafile. Mu Dînà Dyanyi, nebiipate badémons, nebaakule
myakulu mipyamipya; anyi nebakwate nyoka ne byanza anyi
nebanwe bintu bidi bishebeyangana, kabiyi bibenzela bwalu
to. Bôbò batentekele babeedi byanza, babeedi nebasangale.”
Bààbûngì baa kudibo batu baCibenga, baCivila, bamba ne
kaCyena nansha cisonsola to. Kabeena balonda Mulombodi to.
Badi balonda twitabaayi mukwatakaja kudi bantu. Mbîmpè
wêwè kushaala paanyima menemene paa Dîyì, bwalu kutu
mwanji kupicilaku njila ewu kacya to, aci’s udimumanye.
66 Kadi udi mulediibwe cyakabidi, ne udi mulediibwemu cijila.
Kutu mwanji kupicila njila ewu kacya to. Utu mupic-…Wêwè

mupicile njila ewu, bikengela upicile mu cijila, bwalu m’Buloba
bupyabupya,Mwoyimupyamupya, cisamba cipyacipya.
67 Neulwe mu ekeleeziya ne neǔmvwè muntu ujuuka kuulu,
wela lubila ne: “Butumbi kudi Nzambi! Aleluuyah!”
68 Mona’s, newǎmbè ne: “Ekelekele, Nzambi wanyi, kabatuku
banji kwenza cya nanku mu wetu ekeleeziya to! Nênjuukè
mpatuke!”Um-hum.Wamonu anyi?Watapa ntaalawadimuka.
69 Shaala paanyima paa Dîyì, mpindyewu, lekela Mulombodi
akulombole. “Yêyè neanulombole mu Bulelela bwônsò, ne
neanubuulwile bintu bîndì Mêmè munwǎmbìle ebi. Neanuleeje
byôbì abi. Neanwǎmbìlè maalu àcìvwavwà,” Mulombodi
mulelela awu. Kuyi kudi mwepiskopo to; nda kudi Mulombodi.
Kuyi nî nkudi nganyi nî nkudi nganyi to anu kudi Mulombodi.
Yêyè Ngutu mutumiibwe bwa kukulombola. Yêyè Ngwacyenza.
Nzambi mmukulongolwele Mulombodi. Londa njila udi Nzambi
mukulongolwele.
70 Lutatu mwaba awu leelu ewu ludi ne, bantu bàdì balwa mu
ekeleeziya badi basòmba ndambu wa tusunsa, cintu kampanda
cyenzeka citubo kabayi bôbò naaci ciibidilu to.
71 Mêmè ngâkaanyishakù mukaji mukwabo mufumine mu
ekeleeziya wa mashika ne maalu a kwîsùkwîsù, ngǎfùmu ku
dimusambidila. Nzambi neondope mukaji awu. Kavwa umvwa
cyôcì eci to. Kavwaku mumanye kantu nansha kamwe pa cyôcì
eci to. Wabwedi, wamba ne kavwa mumanye to. Kadi mêmè
mvwa mumwambile ne: “Ulwe kumonangana naanyi.” Yêyè
uvwa bu udi udyumvwa bundu ne mwikale udiciina, kadi
Mulombodi uvwa umwambila anu kumwambila ne: “Tungunuka
ndaaku.” Kuumvwaye cyôcì aci. Ki mudici nanku. Nwamonu’s,
mbwa Nyuma Mwîmpè udi utulombola ku bintu ebi awu.
Nwamonu’s, Nzambi udi ne njila udiyemulongolole.
72 Nukaadiku…Nukaadiku bamone byôkosò bya mwitu
mutubi biya, pàkaadì mabata awu aya ku sud anyi? Ee,
nwavulukaayi mpindyewu ne, kaadibata aku nkalediibwe mu
dijiba mu mwaba kampanda. Kakayi kamanye esete, nord,
wesete, anyi sud to. Kî nkamanye cîngà cintu to anu dijiba
diine dìdì dìsanganyiibwà lwà mu mikuna ya mu Canada
mwamwa adi. Kacya kakayiku kanji kuumukamu dijiba amu to,
kadi kiikale kalediibwe kalombodi. Kaadibata kakese kalume
aku nkalela bwa kwikalaku kalombodi. Nenku cyakumpala,
bufuku kampanda kulwaku mushiki wa nêjè eku ne eku
pamutu paa mikuna ayi. Cìdì cyènzekà ncinyi? Kapeepe kaa
mashika makole aku kadi kapwekela too ne mwômò amu. Ndi
mwa kudifwanyikijila kalumyana aku kabanga kuzakalala,
kamba ne: “Maamu, ki bunganyi ebu?” Nwamonu’s, kakatu
kanji kuumvwa awu mashika kacya kwônsò eku to. Kadi
kabanga kumona eku ne eku, kabanga kumona eku ne eku
ku myelelu ya dijiba aku, mâyì abanga kukwata dibwe, dijiba

dyenda dishaala dibwe. Kakayi paaku kamanye to, kadi
dyakamwe nenku…Batu bakalele bwa kwikalaku kalombodi
bwa kasumbu kaa mabata aku. Nekatupike dyakamwe kaye
munkaci mwa dijiba adi padi cyôcì aci cikalenga. Wêwè
ucibiikile cyônsò cyûdì muswe kucibiikila aci. Twêtù tudi
tucibiikila ne ndisonsodiibwa, anyi wêwè udi mwa kucibiikila,
kaa, ne ndisakiibwa cyanaana, cyônsò cìdìku aci. Nekapatuke
buludi munkaci mwa dijiba adi, katadika kaamwînù aku muulu,
kabanga kwenza ne: “Hoo-hoo, hoo-hoo!” Ne dibata dyônsò mu
dijiba amu nedilwe buludi kudiku aku. Bwa cinyi? Mbamanye
mulombodi wabo, anu ku dyenza dyaku dya hoo-hoo adi.
73 “Mpungi yêyè mudile mwadi mulubidile, nganyi udi mwa
kudilongolola ku mvita?” Cya bushuwa. Nganyi udi mwa
kudilongolola kumvitampungi yêyèmudilemwadimulubidile?
74 Ee, kaadibata aku kôkò kadile mwadi wa hoo-hoo awu
mulubidile, wadilongolola ku dibuuka nganyi? Kaadibata aku
nekatadike kaamwînù kààkù aku muulu, keela lubila ne: “Hoo-
hoo, hoo-hoo!” Nenku kaadibata ne kaadibata kônsò nekalwe
kudiku aku. “Hoo-hoo, hoo-hoo!” Ki tôtò etu. Netutwe cyanga
dimwenaayi cya dikema, anu pankaci paa dijiba apu, twanji
kunyunguluka tunyunguluka tunyunguluka tunyunguluka.
Paanyima paa katanci ki kôkò kuumvwa cintu cinyunga
pambidi paaku apu, bikengela kuumuke kaye. Nekapwekeshe
mapwapwa kadi kubuuka kuumuka mu dijiba amu, kuya muulu
mu mpeepele ne kunyuguluka misangu yinaayi anyi yitaanu,
kadi kuya buludi katangile ku Louisiane ne mwaku mwônsò,
dibata ne dibata dyônsò dyenda dikalonda kôkò. “Hoo-hoo, hoo-
hoo,” ki kôkò kàlwalwà aka. Bwa cinyi? Nkalombodi! Amen!
Mabata atu mamanye mulombodi wawu, ekeleeziya yêyè katu
mumanye to. Eyo, kôkò aku nkamanye cya dyenza.
75 Tangilaaayi byôkosò bikulumpe abi, byumukile kwônsò ku
Alaska kwaka. Mpindyewu, kutu anu cyôkosò cilume kampanda
cikulumpe citu cibilombola misangu yônsò, nenku bikengela
byôkosò abi bitangile bîmpè menemene cyôkosò cilume aci.
Bikengela bimanye cidi cyôkosò cilume aci cyamba. Nuvwa
babale bwalu abu mu cikandakanda cya Look mwaba ewu
kukaadi bidimu bitwe ku binaayi, mwaba uvwa cyôkosò
cilume cikulumpe musangu kampanda kaciyi cimanye civwaci
cyenza to, cyôcì kulombola cisumbu cijima cya byôkosò too
ne mu Angleterre? S’ncya bushuwa. Kabivwaku bimanye kacya
ne byadyakusanganyiibwa mu Angleterre to. Mbwa cinyi?
Kabivwaku bitangile mulombodi wabi—wabi bîmpè to. Cyôkosò
cilume cikulumpe aci kacivwa cimanye kuvwaci ciya to. Kadi
patudi twakulangana apa bidi bisanganyiibwa muntwamu
kabiciyiku bimanyemushinduwa kwalukila to.
76 Ki lutatu ndwôlò alu ne musùmbà mujima wa byôkosò
ebi leelu ewu, bicidi anu byenda byendakana mu cisumbu.
Badi bamba, cikandakanda aci cya Look civwa cyamba ne,

byôkosò ebi bikaadi anu byenda byendakana mu cisumbu ne
byenda bibuuka biya eku ne eku mu Angleterre amu, kadi
kabiciyi bimanye mwa kwalukila to. Ki mushindu udibi ne
byôkosò bikwabo bîndì mêmè ewu mumanye. Nudi nwendakana
mu cisumbu, nwenza disangisha dinene dileepakanangane,
nubiikidisha mwenji kampanda wa matabuluja bwa kulwaye
kuyiisha ndambu, kadi kanuyi bamanye kwine kunuyaaya to.
Nwendakana mu cisumbu nunyunguluka anu kunyunguluka,
bwalu nwâpecì cyôkosò cilume kampanda bwa kunulombola mu
diditwa dya dyenza dyamangumba bûngì cyanaana; kadi kakuyi
dyalukila dya ku Dîyì dya Nzambi, kwalukila ku dibatiiza
dya Nyuma Mwîmpè. Ki pashiishe twêtù kubanga kudikonka
bwa cinyi katwena ne ditabuluja mu matuku etu aa. Um-hum.
Nwamonu anyi? Bikengela nwênù kupeta Dîyì disunguluke adi!
Dîyì adi mmpungi wa Evanjeeliyo udi upwidija Evanjeeliyo,
Dîyì dyônsò dya Nzambi. Kî ntwitabaayi to, kî ndingumba to;
kadi Bible, Nyuma Mwîmpè. “Bimanyinu ebi nebifile aba badi
biitabuuja.”Nwamonu anyi? Ki bôbò bàyaayàmu njila bàba.
77 Cyôkosò cilume cikulumpe kampanda mûngà musangu,
mùtùbo bambe, cyakashebeesha musùmbà mujima, pakateetaci
kubuuka naabi byenda bipicila mu mîdimà, kaciyi cimanye
kuvwaci cyenda ciya to, cyôcì ciine, ki byôbì byônsò kuya
kadikuma ku mikuna lwà kuntwaku, nenku bimwe bya kudibi
kusunsulukabi, kutaayika. Cya bushuwa’s! Bivwa bikengela
kumanyabi dîyì dyabi disunguluke. Kaacyôkosò kakulakaji aku,
kôkò kiikàle ne dîyì disunguluke ne byônsò biikàle bidimanye,
bidi bitwa cyanga ndambu cya biikàle byenda byendakana mu
cisumbu ne biya bitangile ku sud. Biyaaya kwine aku ku cinyi?
Nkudi kakuyi mashika to.
78 Mpindyewu, pììkalà Nzambi mupe dibata cyumvwilu
cikumbane bwa kumanya mwa kwepela mashika, ambaayi tǔng
mushindu uvwaYe ne cya kwikala mupe ekeleeziya? Pììkalà
dibata mwa kwenza aci ku disakiibwa, netwǎmbè bishi bwa
Nyuma Mwîmpè mu ekeleeziya? S’Uvwa ne cya kutulombola
kutuumusha ku bintu bya kwîsùkwîsù ne twitabaayi bya kale
abi ne bikwabo bintu, kutubweja mu dibatiiza dya butumbi,
dya dikemesha dya Nyuma Mwîmpè. Cidi citwala bukole,
dimanya, lutuulu, difwana dya Nzambi, ne Nyuma Mwîmpè. Ku
byôbì abi ki kwàlombolà Mulombodi wa bushuwa, bwalu Yêyè
kaakupwidijaku cîngà cintu to anu Evanjeeliyo, anu Dîyì dya
Nzambi pa dyôdì. Cya bushuwa, bidi binukengelaMulombodi.
79 Cikondo kampanda, beena meeji, kabavwa bamanye kantu
nansha kamwe pa bidi bitangila Nzambi to. Bavwa—bavwa benji
baa majimbu, beena majimbu. Bavwa lwà kudi dîbà dipatukila
kwaka. Nudi bamanye, Bible mmwambe ne: “Tudi bamone
Mutooto Wende ku Esete, tudi balwe bwa kuMukuukwila.”
Bavwa bafumina ku wesete, bôbò kutangila ku esete ki
kumonabo Mutooto Wende…anyi kutangilabo ku wesete,

bavwa ku Esete. “Tuvwa ku Esete, ki twêtù kumona Mutooto
Wende ku wesete.” Nwamonu anyi? “Tudi bamone Mutooto
Wende ku Esete.” Nenku, monaayi, bavwa ku Esete. “Patuvwa
ku Esete ki twêtù kumona Mutooto, ki patudi balwe bwa
kuMukuukwila.”
80 Ndi mwa kudifwanyikijila mmona balumyana abu biikàle
badilongolola bwa kuyabo. Ndi mwa kudifwanyikijila umwe wa
ku bakaji baabo umwambila, ne: “Mona, ukaadi anu muswike
bintu byônsòmabuki, kadi kaleeji-nord keebe kěpì?”

Awu ne: “Ncya—ncyakwenza mudimu ne kaleeji-nord bwa
ewu musangu to.”
81 Yêyè ne: “Nenukapite mikuna bishi?” Vulukaayi ne, bivwa
bikengela kusabukabo Musulu wa Tigre ne kupweka bapicila
mu bibandabanda, ne…mona’s, bavwa ne lwendu lwa bidimu
bibidi babànde pa tuumeelu. Bavwamwa kwenza ciine aci bishi?
Yêyè ne: “Ee, nyawu kanuyi nwangata nansha kaleeji-nord.”

Awu ne: “To.”
“Neuye bishi?”

82 “Nêndondè njila udi Nzambi mulongolole. Mutooto wawa
neundombole too ne kudiMfumu awu.”Kimudibi nanku.
83 “Tudi bamone Mutooto Wende ku Esete, twêtù kuWulonda
njila mujima too ne mu wesete emu, bwa kuMukuukwila. Ùdi
penyi?” Bavwa balonde njila uvwa Nzambi mulongolole. Bôbò
kuya kaswikiibwa ne twitabaayi bûngì cyanaana muntwamu
bwa katanci kakese. Baakafika mu Yelusalema e kubangabo
bakaadi baabanda baapweka ne mùsèèsù, bantu bàvwà
bavwale mvwadilu wa kapelu aba, bamba ne: “Ùdi penyi? Udi
mulediibwe Mfumu wa beena Yuda awu udi penyi?” Ee, amu’s
muvwa mmu cimenga cikulu aci, muvwa mmu Yelusalema. Ncya
bushuwa ne bivwa bikengela ekeleeziyamunene awu kumanyaye
cintu kampanda pa bivwa biCitangila’s. “Ùdi penyi? Udi
mulediibweMfumu wa beena Yuda awu udi penyi? Tudi bamone
Mutooto Wende ku Esete, tudi balwe bwa kuMukuukwila. Ùdi
penyi Yêyè awu?”
84 Mona’s, ki kuyabo kudi mpaasata Kampanda ne kudi
mwakwidi munene Kansanga, nansha umwe wa kudibo kayi
mumanye kantu nansha kamwe pa bivwa biCitangila to.
“Mona’s, kudi Kampanda mulediibwe Mfumu wa beena Yuda,
Ùdi penyi Yêyè awu?” Kabayi bamanye.
85 Kadi nyawu kuvwa musùmbà wa balami baa mikooko
pambelu pààpa ku luseke lwa mukuna biikàle anu
bacyonkomoka, eyowa’s, mukalenge, bwalu bôbò bavwa balonde
njila uvwa Nzambi mulongolole.
86 Pa nanku bôbò kushaala lwà muntwamu, ne katupa aka
awu kwambaye ne: “Mêmè nênnwămbìlè civwa cikengela twêtù
kwenza, bivwa bikengela twêtù kwenza cisangilu cya kasumbu

kaa balombodi.” Ki bôbò kubiikidisha Nsangilu wa Sanhédrin,
nenku—nenku kwelanganabo meeji ní bakaavwaku bumvwe
cintu kampanda pa Cyôcì aci. “To, katuvwaku bamanye kantu
nansha kamwe pa Cyôcì aci to.”
87 Cintu cimwecimwe aci ncidiku leelu ewu eci. Kî mbamanye
kantu nansha kamwe to pa bidi bitangila Mulombodi ewu,
Nyuma Mwîmpè udi wondopa ewu, ùùjangana tente, ùsùngila,
ùlwa cyakabidi. Mulombodi udi mutwǎmbìle bintu byônsò bidi
byenzeke ebi awu, s’ki twêtù aba mu byôbì abi. Mujinguludi wa
meeji a mu mwoyi; bôbò kî mbamanye kantu nansha kamwe pa
Cyôcì aci to, badi baCibiikila ne ndubuku anyi cintu kampanda.
Mbapange ne cya dyamba pa Cyôcì aci.
88 Pa nanku, nudi numona’, beena meeji abu, bu muvwabo
anu…Vulukaayi ne, paakabwelabo mu Yelusalema, Mutooto
awu wakajimina. Nenku bu mûdì anu ukeba bwa twitabaayi
ne bantu baa cyena mangumba bakulombole kudi Nzambi,
dikwacisha dya Nzambi nedikushiye. Kadi paakuumvwabo
byôbì abi biběndè ku mwoyi ne bibatonde, ne paakabilekelabo,
paakalekelabo twitabaayi ne mangumba bya beena Yuda abu
abi, ne kupatukabo mu Yelusalema, pa dîbà adi ki Mutooto
kumwenekawu cyakabidi ne kubangabo kucyonkomoka ne
disanka dîngyǎdìngyàlè. Ki kumonabo cyakabidi Mulombodi
awu! Kaa, mushindu mwine udibi’s we, wêwè ukapona pa
ekeleeziya wa kale wa mashika ne bintu bya kwîsùkwîsù,
pashiishewalukila kuwamwîmpèwa ùteema kapya awu, umona
mudi Mulombodi ulombola, dishiilangana kaayipu’s we! Eyo:
“Tudi bamone Mutooto Wende ku Esete ne tudi balwe bwa
kuMukuukwila.”
89 Yoshuwa wakabambila ne: “Mpindyewu ikalaayi nwenda
nulonda Musheete wa cipungidi, bwalu kanutuku banji kuvwila
ewu njila kacya to.” Nzambi kaakwanyishaku bwa Musheete
wa cipungidi awu kuyawu mwaba mukwabo to anu wa
mwakane. Bantu bônsò baakaWulonda, ki kuyaWu buludi too
ne dyamwamwa dya Yadene.
90 Ncintu cimwecimwe leelu ewu, ku Nyuma Mwîmpè.
Eyowa’s, mukalenge. Cintu cimwepele citudi tumanyina,
bwa ne n’Nyuma Mwîmpè anyi kî n’Yêyè, tudi tumwena
ku dimweneshiib-…mishindu ya dimweneshiibwa Dyende,
mishindu ya dimweneshiibwa yishindikaDîyì dyaNzambi.
91 Mpindyewu, kî nkwanji kwenza matuku to, musùmbà wa
bânà beetu bakwabo uvwa ne mashi ne maanyi, ne biine
abi bidi anu bîmpè piikalabo bajinga kwenza mu mushindu
awu. Mêmè…Aci kî ncishindiki to bwanyi mêmè. Cishindiki
anu ciikale cya mu Mifundu, nwamonu’s, padici cishindika
bidi Nzambi mwambe, abi mbîmpè. Bavwa bamba ne: “Ki
cidi cyenza ne wikale ne Nyuma Mwîmpè, udi ne maanyi
mu cyanza.” Mpindyewu, mêmè—mêmè ncyêna mwa kwitabaku

aci to. Nwamonu anyi? To, ncyêna mêmè ngiitabuuja ne kudi
dipetangana pankaci paa maanyi ne aci to. Ne piikalabi ne
mashi awu ngaafila dyondopa ne lupandu, cìdì cyenzèkèleMashi
a Yesu Kilisto ncinganyi? Pììkalà maanyi awu ondopa, kadi
mibundabunda Yende? Nwamonu anyi? Nwamonu anyi?
92 Mêmè ndi muswe bwa Mulombodi alwe, udi ukufikisha
ku Bulelela bwa Dîyì awu, dîbà adi ndyûdì umanya ne
udi mujaalamijiibwe menemene ne ukaadi mudilongolole
bwa dibala dya wenda waluka cyanyima. Ncya bushuwa’s,
udilongolola bwa kubuuka kuya. Eyowa’s, mukalenge. Eyowa,
mbwa cinyi?Mulombodi n’YêyèUdi uvwija cintu aci cilelela.
93 Ndi ne Mufundu mwab’ewu, nkaavwa mufile Mifundu eyi,
kadi ndimuswe kubala ewu nunku.M’PeeteloMwibîdì, nshapita
1, mvensa wa 21.

Bwalu…ciprofeta kacyakalwa mu bikondo bya kale
ku diswa dya muntu nansha: kadi kudi bantu baa cijila
baa Nzambi bàvwà bààkulà pavwabo bàsàkiibwa kudi
Nyuma Mwîmpè.

94 Ciprofeta civwa cilwa mushindu kaayi? Kî nku diswa dya
muntu, ku twitabaayi ya cyena mangumba nansha; kadi nku
diswa dya Nzambi, pavwa bantu baa cijila bàsàkiibwa kudi
Nyuma Mwîmpè. Yêyè ngutu misangu yônsò anu Mulombodi
wa Nzambi. Ùvwa n’Nyuma Mwîmpè uvwa mu Dikunji dya
Kapya adi awu, ùvwa n’Nyuma Mwîmpè, muntu kana yônsò
mmumanye ne ùvwa n’Kilisto. Môsà wakalekela Ejipitu, ùbala
bundu bwa Kilisto bwikale mabanji matambe bunene kupita a
Ejipitu. Kilisto uvwa n’Yêyè awu. Ee, padibo biimana pambelu
pààpa bamba ne: “Ee, Wêwè udi wamba ne Udi…Mona’s, Wêwè
kuyi ne bidimu bipite pa makumi ataanu to, kadi wamba ne
Uvwa mumone Abraham?”
95 Yêyè ne: “Kumpala kwa Abraham kwikalaku, NDI.” NDI
ki Yêyè uvwa musambakeene ne Môsà mu Dikunji dya kapya
mu cipuka civwa cilakuka kapya aci. Eyowa’s, mukalenge. Yêyè
uvwa Nzambi muvwijiibwe mubidi. Kayi mmupersona mwisàtù
to; Mupersona anu umwèumwè awumumudimumushiilangane.
Kaciyi nzambi yisatu to; midimu yisatu ya Nzambi umwepele.
Menemene’s.
96 Eyo, mpindyewu, Mufundu awu. Misangu yônsò, padi
Nzambi ulongolola, Yêyè utu ulongolola anu cidi citambe
bwîmpè. Paakalongolola Nzambi njila bwa kwela ekeleeziya
Wende mu bimanu, Yêyè wakalongolola anu uvwa mutambe
bwîmpè awu. PaakapeeshaYe Adama ne Eva, mu budimi bwa
Edena, cyakabapeeshaYe civwa n’Dîyì Dyende. “Nushaalaayi
paanyima paa Dîyì edi, nenku nenwikale bakubiibwe. Kadi
nwênù bapatukeMu, dituku dinwadyaku adi anu dituku adi
nenufwe.” Nzambi katu mwanji kushintululaku mushindu
Wende wa dyenza to. Ne Sataana katu mwanji kushintululaku

wende pende to; mushinduwakabwelayemuAdama ne Eva awu,
ngwôwò udiye ubwela mu bôbò aba leelu ewu. Bwa cinyi? Pa
kuteeta kubafikisha ku dilukakajaPu lungenyi. “Mpindyewu,
mbya meeji bwa kuumvwa ne Nzambi kî mmufwanyine
kucyenza to. Kaa, Nzambi mmwambe,” mwakamba Sataana,
“kadi bulelela Nzambi wa cijila kaakwenzaku eci to.”
S’neÀcyěnzè bulelela, bwalu Yêyèmmwambe ne neÀcyěnzè!
97 Nenku ki cidi bantu bamba leelu ewu: “Kaa, mpindyewu
anji indila! Kwêna witabuuja mpindyewu ne, mêmè nya mu
ekeleeziya mfuta byadiikumi byanyi, ngenza cikampanda, ne
cikansanga, Nzambi neangiimanshe mwamwa anyi?” Muntu
yêyè kayi mulediibwe cyakabidi, kaakumvwa nansha kuumvwa
Bukalenge bwa Nzambi to! Nwamonu anyi? Bya didibingisha
abi to! “Ee, taatù mukulakaji mukwate ne bya luse awu, maamù
mukulakaji mukwate ne bya luse awu, s’ki musuuka mwîmpè
mukulakaji wawa.” Mushindu umwepele wa bôbò kufikaku ku
dimona Nzambi, ngwa kulediibwa cyakabidi. Kwajiki. Nansha
byôbì ne mmukese, mmukulakaji, mmwânà mutekete, anyi
cidiye mwenze, anyi bûngì bwa misangu yikaadiye muyaayaaye
mu ekeleeziya, bûngì bwa mangumba adiye mumanye, bûngì
bwa twitabaayi yidiye mwa kwambulula ku mwoyi. Bikengela
ulediibwe cyakabidi cyanaana kwênàku nanshà pa cishimikidi
ciine to, twamb’eku twamb’eku. Aci’s ncya bushuwamenemene.
98 Pa nanku, wamonu’s, bidi bikukengela Mulombodi
awu. Yêyè ngwâkulombola ku Bulelela, ne Bulelela n’Dîyì.
Neakulombole. Ne ki mutubi misangu yônsò. Nzambi kêna
ne cya kushintulula cintu nansha cimwe to, bwalu Yêyè kênàku
ne mikalu to ne Yêyè ngudi mumanye cidi citambe bwîmpè. Yêyè
udi myaba yônsò, Yêyè mmumanyi wa byônsò, Yêyè—Yêyè udi
byônsò. Mmwômò, ki cidi Nzambi, pa nanku Yêyè kêna ne cya
kushintuluka to. Eyo.
99 Yêyè ki Mushindiki wa njila udiYe ukulombola. Nyuma
Mwîmpè, Mulombodi awu, ki Mushindiki wa Dîyì dimwedimwe
didiYe ulongesha. Mpindyewu Luuka uvwa mulombodibwe
kudi Mulombodi, bwa kwamba ne: “Ndaayi pa buloba bujima,
nuyiishe Evanjeeliyo kudi cifukiibwa cyônsò. Ewu udiwitabuuja
ne ubatiijiibwa neasungidiibwe, ewu udi kayi witabuuja
neapiishiibwe. Ne bimanyinu ebi nebifile badi biitabuuja; mu
Dînà Dyanyi bôbò nebiipate badémons, nebaakule mu myakulu
mipyamipya, nebakwate nyoka ne byanza, nebanwe bintu bidi
bishebeyangana, nebatentekele babeedi byanza ne babeedi
nebasangale.” Ne Bible mmwambe ne: “Baakapatuka kuya
myaba yônsò,” balombola kudi Mulombodi, nudi bamanye’s,
“baakayiisha Dîyì, ne bimanyinu biikàle bìlonda.” Civwa
ncinyi aci? Mulombodi mwikale ushindika ne Cyôcì aci civwa
m’Bulelela!
100 Ki civwa ngenzelu wa Nzambi ncyôcì aci. Mushindu awu
nguvwabi biteekiibwe. Ki ndongamu Wende nyêyè awu; Yêyè

kêna mwa kushintuluka kuumukaku to, bwalu Yêyè kêna ne
mikalu to. Amen. Yêyè kêna mwa kushintuluka kuumukaku to;
Yêyè udi Nzambi. Mêmè ndi mwa kushintuluka; ndi muntu.
Wêwè udi mwa kushintuluka; udi muntu mulume anyi mukaji.
Kadi Nzambi kêna mwa kushintuluka to. Mêmè ndi ne mikalu;
ndi mwa kwenza bilema ne kwamba bintu mushindu udi
kawuyi wôwò to, twêtù bônsò tudi mwa kwenza nanku. Kadi
Nzambi kêna mwa kwenza nanku, kadi kwikalaYe Nzambi to.
Dyende dipangadika dya ntwadijilu ndipwangane. Mushindu
udi Nzambi wenza maalu mu cyalu, mushindu awu ngudiYe ne
cya kwenza musangu wônsò. Yêyè mubiikidiibwe mu cyalu bwa
kusungila ngènzàmpèkààtù, Ùdi umusungila mushindameene
pa cintu cimwepele. Musangu wàlondà walwa ngènzàmpèkààtù
kampanda, bikengela Yêyè kwenza anu mushindu umweumwe
awu, cyanaana Ùvwa mwenze mushindu uvwa kawuyi wôwò to
pavwaYe mwenze musangu wa kumpala awu apu. Amen. Mêmè
ndi muMunange. Ndi mumanye ne m’Bulelela.
101 Nkaadi ne bidimu makumi ataanu ne bisatu, ndi nyiisha
Evanjeeliyo mwaba ewu kukaadi bidimu makumi asatu ne
bisatu ne citupa, ncitu mwanji kuCimonaku cipangile nansha.
Nkaadimumone baCiteetemisangumwandamutekete pa buloba
bujima, mu ntendeleelu ya mishindu yônsò ne bikwabo byônsò,
musangu kampanda kumpala kwa bantu binunu nkama yitaanu,
kaCitu cipangileku to. Ncyêna ngamba maalu byumukila mu
mukanda kampanda to, ndi ngamba maalu byumukila ku
dilabula dyanyi mêmè mwine, dya ne ntu mumanye ne Nzambi
utu mwimane paanyima paa Dîyì Dyende ne utu uDitwa
mushinga. Mpindyewu, wêwè ne twitabaayi wa mushindu
kampanda, mbîmpè utabaleele cyôcì aci. Kadi Nyuma Mwîmpè
neatwe ku cya Dîyì dya Nzambi.
102 Mu Yone Munsantu, nshapita wa kumpala ne mvensa wa
kumpala, mmwambe ne Yêyè udi Dîyì, Yêyè udi Mulombodi:
“Ku cibangidilu kwakadi Dîyì, Dîyì dyakadi ne Nzambi, ne
Dîyì dyakadi Nzambi. Ne Dîyì dyakandamuka mubidi ne
dyakasòmbela munkaci mwetu.” Ekelekele!
103 Peetelo uvwa mulombodiibwe bwa kwambaye, mu Byenzedi
2.38, mushindu wa kupeta Nyuma Mwîmpè, wamba ne:
“Nyingalalaayi, muntu ne muntu wa kunudi, pashiishe
nubatiijiibwe mu Dînà dya Yesu Kilisto bwa dilekelediibwa
dya mpekaatu yenu, ne pashiishe Mulombodi neànwǎngàcìlè
mwaba awu.” Eyowa’s, cintu cya dyenza ncyôcì aci. Wêwè
kumpalampala, unyingalala ku mpekaatu yebe, bupidya
bwebe, mûvwà mubenge kwitabuuja bintu ebi. Unyingalala,
pashiishe ubatiijiibwa, ne pashiishe Mulombodi neàkwangàcìlè
mwaba awu. Wamonu’s, ki webe mudimu wa dyenza ngwôwò
awu. Mudimu ûdì naawu wêwè ngwa kunyingalala. Mudimu
ûdì naawu wêwè ngwa kubatiijiibwa. Pashiishe mudimu wa
Mulombodi ngwa kukwangacila mwaba awu, bwa kukulombola

kuumukila ku bukole too ne ku dimanya, ku didikanda, ku
lutuulu, ku difwana dya Nzambi, ne ku dinangangana dya
bwânà bwetu, nenku Nyuma Mwîmpè ukutwa citampi. Udi
umona anyi? Pa dîbà adi udi cipidi cijima cya Nzambi, mulume
wa bushuwawaNzambi, mukaji wa bushuwawaNzambi, mwele
lwongo mwamwa mu Kilisto. Ndi munange aci, cya mwele
lwongo mwamwa mu Kilisto aci.
104 Eyowa, Maako uvwa mulombola kudi Nyuma Mwîmpè, bwa
kufundaMaako 16, mu bushuwa bwa bwalu.
105 Yone uvwa mulombola paakafundaye Bwakabuulwibwa
apu. Ùvwa mulombola kudi Mulombodi. Ùvwa kabidi
mulombola kudi Mulombodi bwa kwamba ne: “Ewu yônsò
ûmushilaKù Dîyì dimwe awu, anyi wasakidilaKu dîyì dimwe
awu, neumushiibwe, cyende citupa, kuMukandawaMwoyi.”
106 Mpindyewu, mmunyi muwapingaja cintu kampanda pa
mwaba wa Dîyì dya Nzambi, kadi kutungunuka anu kwamba ne
udi mulombola kudi Nyuma Mwîmpè? Kacyena cyumvwika cya
meeji to, kî mmwômò anyi? To, mukalenge. Kacyena cyumvwika
cya meeji to.
107 Yêyè ngutu wanyi Mulombodi mu nsòmbelu wanyi yônsò.
Ùkaadi mundombole too ne ku Mwoyi. Yêyè ki Wâkandombola
too ne ku Mwoyi, ne Yêyè ki wanyi Mwoyi. Nciyi Nende
ncyêna ne Mwoyi to. Nciyi Nende ncyêna nkeba cîngà
cintu to. Yêyè ki wanyi yônsò udi Byônsò-mu-Byônsò. Mu
mêbà a ntatu yanyi, Yêyè utu wimana ku luseke lwanyi.
Makeelela Yêyè kumbenesha, leelu mwenze cintu cimwecimwe
aci. Ndi mwa kwikala mwindile cinyi? Yêyè umwèumwè awu
bwa kashidi, Dînà Dyende ditumbishiibwe! Amen. Eyowa’s,
mukalenge. Yêyè ngwâkacìlaya. Yêyè ngwacyenza. Yêyè ki wanyi
Mwoyi, Yêyè ki wanyi Mulombodi, Byônsò-mu-Byônsò. Ntu
nkaadi muMweyemene. Nkaadi mupeteke ne mateeta makole.
Ndi mMweyemena kwônsò kûnyaayà. Ndi muswe nwěnzè
nanku. Paudi uya kasukula bilàmbà, nwênù bantu bakaji,
wikale muMweyemene. Paudi uya mutangile mu ville, wikale
muMweyemene.
108 Mêmè kupeta musangu kampanda wûngààdyàmbidilà
ne mvwa mumanyi wa diitu mwîmpè, nudi bamanye’s, bu
mûnkaavwà mutwatwatwe buluwà bikole. Ndyambidila ne:
“Mêmè ndi wa bàteeta bàpanga, muntu nansha umwe kêna…
Kabeena mwa kunjimijaku to. Wanyi maamù uvwa mwipù wa
ba-Indiens, ne mvwa munange ciine aci. Kaa, ekelekele! Kwêna
mwa kunjimijakumwitu to, ndimmanyemwabawûndì.”
109 Nenku dituku dyanyi dya dipengama ne mukajaanyi
paanyima paa diselangana, mêmè kwenza bu mwibile ndambu
pa mukajaanyi, mêmè kumwambila ne: “Udi mumanye’s,
munanga wanyi, mbifwanyineku kwikala cintu cîmpè bu twêtù
mwa kwenza dibaka dyetu mu dya matuku makumi abidi ne

isatu a ngondo wa dikumi.” Mu bushuwa bwa bwalu, dituku adi
ki divwaMukalengemungambile bwa twêtù kucyenza.
110 Ki mêmè kudyambidila ne: “Mpindyewu, bwa dipengama
ndambu ne mukajaanyi paanyima paa diselangana, ndi mulame
ndambu wa mfranga yanyi, nenku nêmmwangàtè nye nende
pabwîpì ne cibila cya Niagara Falls, kadi kuya ku Adirondack
bwa kutwaku buluwà ndambu.” Nwamonu anyi? Ki mêmè
kubangata ne yêyè ne Billy, yêyè ucivwa anu kânà kakese
menemene. Nanku bivwa bikengela mêmè kuya nende mu
dipengama dyetu dya paanyima paa diselangana adi, ciikàle mu
lwendu lwa ditwa dya buluwà, kabidi, nudi bamanye’s. Ki—ki
mêmè kudyambidila ne civwa ncintu cîmpè cya dyenza. Nenku
ki mêmè kumwangata kuya nende, ne…
111 Mêmè kufundila Mukalenge Denton, mulami wa diitu.
Nenku tuvwa ne cya kubànda ku mukuna wa Hurricane
Mountain. Ki mêmè kwamba ne: “Mukalenge Denton, nyewu
ndwa kuntwaku, ndi muswe kutwaku neebe buluwà bwa ours
mumuvù wamabeji apoopoka ewu.”
112 Ki kwambaye ne: “Mbîmpè, Billy, lwâku.” Ki yêyè ne:
“Nênsanganyiibwèku mu matuku a ngondo bûngì kampanda.”
Ee, ki twêtù kukuya mêmè ne mukajaanyi dituku dimwe
kumpala, ne Billy, kadi kazubu kavwa keela cikuvu. Kuvwa
katanda kakese kaashila ku cimanu lwà paanyimamudiitu amu.
113 Mwômò amu, mêmè ne Mwaneetu Fred Sothmann tuvwa
bamuye e kwimana mwine mwaba awu kî nkwanji kwenza
matuku to. Nyuma Mwîmpè, mêmè kuMumona mwimanepu,
Bukênkè bwa kalaabi abu bwenda bunyunguluka mu cisuku
amu, ne Fred mwimane anu mwine mwaba awu. Yêyè ne: “Lwila
ku luseke, Ndi muswe kuyiikila neebe. Maalaba,” mwakambaYe,
“udimuke, mbakuteekele buteyi.” Yêyè ne: “Watapa ntaala
wadimuka!” Ncya bushuwa anyi, Mwaneetu Fred? Ki mêmè
kuya kambila nkama ya bantu diloolo diine adi, mu Vermont
mwamwa, mêmè ne: “Mbanteekele buteyi; nêmbùmònè. Ncyêna
mumanye ne budi penyi to.” Kadi anu diloolo mene dyàkalondà
adi, ki kulwabu, ki bwôbù abu. Mêmè ne: “Buteyi buvwabo
bateye abu mbwôbù ebu.” Eyowa’s, mukalenge. Kadi Nyuma
Mwîmpè kundombola mu civwa cikengela kwenza. Nenku, kaa,
ekelekele, civwa cya bushuwa menemene! Kaa, bààbûngì beenu
mbamanye ne civwa ncinyi. Ncyêna ne dîbà dya kubilonda to.
114 Kadi mwimane mwaba awu pa diine dîbà adi, kuulu
kubangaku kwenza mashika dituku adi. Mukalenge Denton
uvwa ne cya kulwa dituku divwa dilonda, mêmè ne: “Udi
mumanye’s, munanga wanyi, bivwa bîmpè bu mêmè mwa
kukwataku kasha kanene kaa—kaa mpànga kaa kuya naaku
kwetu’s.” Mêmè ne: “Tuvwa benze…Bivwa bikengelaku bwa
ngiikale mulame tufranga etu, ne twêtù biine nyewu tufuma
ku diselangana.” Ki mêmè ne: “Tudi bafwanyineku kupeta

munyiinyi wetu wa kudya mu muvù wa mashika ewu bu mêmè
mwa kutwa buluwà nanshà ndambu leelu ewu.”
115 Ki yêyè ne: “Èe, ndaaku’s, Billy.” Yêyè ne: “Mpindyewu,
wavuluka ne, mêmè ewu ncitu mwanji kwikalaku mu edi diitu
kacya to,” mwakambaye. Ùvwa usanganyiibwa ku ntanta wa
kilomeetamitwe kumakumi anaayimumikuna, nudi bamanye’s,
ki yêyè ne: “Ncyêna mumanye kantu nansha kamwe pa bidi
bitangila byôbì ebi to.” Ki yêyè ne: “Pa nanku ndi…”
116 Mêmè ne: “Ee, mpindyewu, udi muvuluke ne, kukaadi
bidimu bisatu kûndì mushipe nyama ya ours yisatu ayi.
Kuvwa nku luseke lukwabo menemene lwa mukuna kwaka.” Ki
mêmè ne: “Mpindyewu, nênkwatè nyama wa mpànga munene
nenku tulwe kupeta ours,” ki mêmè ne, “netupete munyiinyi
wetu wa mu muvù wa mashika.” Ee, aci’s cidi cyumvwika
cîmpè be, nudi bamanye’s. (Ki twêtù kupoola mbèèlèbeele,
twêtù kupeta makala etu bwa—bwa muvù wa mashika awu;
ki pashiishe Billy kubisumbishaye, ki mêmè ne Meda tuvwa
tubyangula diloolo paanyima paa mêmè mumane kwenza
bukontononyi.) Ki pashiishe mêmè—mêmè kwamba ne: “Ee,
nêngàngatè cingoma cyanyi, ndi mpweka kwinshi eku.” Mêmè
ne: “Mudi nyama ya tushà yàbûngì muneemu emu, nênkwatè
nansha umwe.” Ki mêmè kwamba ne: “Udi mumanye’s,” ngamba
ne, “nenku nênkàkwàtè.” Ki mêmè ne: “Netu-…Nêmpinganè
mu katanci emu.”

Yêyè ne: “Mbîmpè.”
117 Nenku, pângǎshì lwendu, kuulu kuvwa kwenze bu kubwite.
Nenku yônsò wa kunudi nwênù baa mu New Hampshire, ne
baa mwamwa mu Nouvelle Angleterre, mmumanye ne padi
difwima dipweka mbwena kwamba cinyi, anyi mwaba kana
wônsò mu mikuna, kwêna umanya ne udi penyi to. Kwajiki.
Kwêna mene mwa kumona cyanza cyebe kumpala kwebe
to. Nenku mêmè kubanga kupweka mpicila mu kaa—kaaba
kakese kapèndula, kenze bu nanku’s, kupweka, kuyiila ku
luseke lukwabo lwa kakuna kadi kubànda. Ki mêmè kumona
nkashaama mukaji, munudi bafwanyine kumubiikila muneemu
mu citupa eci cya ditunga. Tudi twêtù tumubiikila, mu Wesete
mwamwa ne, couguar. Batu bamubiikila, kwine kwaka ne,
ntambwe wa ku mikuna. Cidi anu yêyè nyama umwèumwè
awu. Ùdi m’pùmâ, cidiye menemene. Mpuusù umwèumwè
awu, mwikale bule bwipacila mètres abidi ne centimètres
makumi mwandamutekete ne yitaanu, ne bujitu bwipacila
ku kìlô makumi asambombo ne mwandamukulu too ne ku
makumi citeema ne umwe. Yêyè kusambuluka njila, nenkumêmè
kupawula cingoma lukasa lwa dikema, kabiyi lukasa lukumbane
lufwanyine kwela dizaji dyamupeta to.
118 Ee, mêmè kubàndila lwà pa kakuna apu, ngenda
ngiipatangana ne couguar awu, ngenda ntangila bîmpè mu

mabeji muvwaye mwendele, nudi bamanye. Mvwa mwa
kumuumvwa. Ùvwa ne makama anaayi. Mvwa mumanye ne
kavwa nyama wa makama abidi to, ùvwa ne makama anaayi.
Kabidi mvwa mumanye ne kakavwa kashà to, bwalu kashà katu
kenda katwa mikuma panshi. Nenku yêyè uvwa mwa kudifinda
anu bipeepele nunku, mpuusù, nudi bamanye’s, mushindu awu.
Ne ours yêyè utu ukoka makama panshi padiye wenda apu.
Nenku mvwa mumanye ne ùvwa ne cya kwikala couguar. Nenku
ùvwa paanyima paa muci muupuke mêmè nciyi mwa kumumona
to, too ne pângààlu kumutwishilamêsù, pende umba uya’s.
119 Ki mêmè kumutentekela mwaba uvwaye munyungishe
mabeji, nudi bamanye, lwà kuulu ku lusongo lwa mukuna,
ne mu dipweka mushindu ewu, kadi nciyi ntabaleela divuba
divwa dyenda dipweka anu kupweka adi to, nudi bamanye’s,
difwima dyenda dipweka. Mêmè kudifinda, kupweka mpicila
mu cibandabanda cinene ne mêmè kubwela mu Mici mileemile,
ngenda ndonda couguar awu. Mêmè kudyambidila ne:
“Nêmmukwàtè paanyima pa katanci.” Mvwa mwa kumona
kaaba kampanda, nenku mvwa mwa kubànda lubilu pa kaaba
katumbuke, ngenda nkenzakana nseke yônsò mushindu ewu,
mpongwela ku nseke yônsò, bwa kumona ní mvwa mwa
kumumona; nteya dici bîmpè menemene, mpweka, ndifinda
mpweka kabidi. Uvwa mwa kuumvwa muvwa bikutukutu bya
mici biikale byàba, kumpala kwanyi aku, pavwaye upatuka.
Nwamonu’s, dîbà adi ùkaavwa wenda utupikila ku mici bwa
ncipeci mwa kumulonda mu mupwa to. Nwamonu’s, yêyè
kutalama, ùbànda kuulu kwa mici ne ùtùpikila ku muci ùya
ku mukwabo. Dîbà adi kumanyaye ne ncivwa ne mushindu wa
kumulonda mumupwamuntwamu to. Kaa, mêmè kudyambidila
ne: “Kaa, mwine’s!”
120 Ki mêmè kwalukila ngenda mbànda kuulu kwa lupongo,
ki mêmè kuumvwa mupuuya wa nyama wa ours, ours mulume
mukole. Mêmè kudyambidila ne: “Nêmmupetè mpindyewu,
balumyana wa yaaya, s’mbîmpè!” Mêmè kuumvwa cyakabidi
mupuuya, ki mêmè kuya kumpala ndambu, ngenda ntangila
bwa kumona bimanyinu bya mishindu yônsò ne bikwabo.
Ncyakamona kantu to; kukudimuka e kupweka, nenku mêmè
kupwekela paanyima lwà ku lukwabo luseke lwa mukuna.
Ki pashiishe mêmè kubanga kumona ne, difwima dikaavwa
dibange kwikala dyenda dilwa ndambu. Nenku mêmè mvwa
mwa kuumvwa cyakabidi mupuuya, ùvwa usanganyiibwa mu
lupeepele kaaba kampanda. Mêmè ne: “To. Mpindyewu, cidi
cyenzeke, ndupeepele lùvwà lùfùminà eku nunku, ne mêmè
mulwe…Mupuuya wa ours mmupwekele ufumina lwà kwaka
naka, ki mêmè kukosolola mpindyewu ne lupeepele lubange
kufumina ku luseke lukwabo elu. Nanku bikengela ngaalukile
mwaba wûmvwà muumvwile mupuuya wa ours musangu wa
kumpala awu, kadi ngangacile njila kubangilamwaba awu.”

121 Kimu dyalukila dyanyi amu, ntupulamêsù dyamwamwa dya
lupongo, kumona bisuku binyunga. Nenku pângǎmònu, cintu
cifiike civwa cinyunga. Mêmè kudyambidila ne: “Nyêyè wawa.”
Mêmè kwela dizaji mu cingoma, ne lukasa lwônsò, kushaala
mwimane nciyi nyunga to. Nenku, paanyunguye apu, kavwa
nkashà kaa mpànga kanene kaa dikema, kanene kaa dikema.
Mêmè kudyambidila ne: “Anu wa bwena wûmvwà njinga awu’s,
nansha bishi.”Mêmè kwasa kashà kaampànga aku.
122 Mêmè kudyambidila ne: “Ee!” Ncivwaku mumone ne
ùvwa mwenze bu…Dîbà dîngààlu kumulongolola kujikaku,
mêmè kutangila…Mêmè kusukula byanza ne kulongolola keele
kaanyi, kukapingaja mu cimanga. Ki mêmè kudyambidila ne:
“Nzambi atumbe! Twasakidila, Mukalenge Yesu, s’ki Wêwè
wampeeshi munyiinyi wanyi wa mu muvù wa mashika ewu.
Butumbi kudi Nzambi!” Ki mêmè kwambula cingoma cyanyi.
Mêmè kudyambidila ne: “Nêngààlukilè buludi mpindyewu
mbande kuulu kwa lupongo mushindu ewu lwà apa.” Mêmè ne:
“Kadi monaayi, balumyana wa yaaya, cipeepele cikole cikaadi
cilwa. Mbîmpè mpatuke mwaba ewu ngaalukile kudi Meda ne
bakwabo abu.”Mêmè ne: “Bikengela ndwijakaje.”
123 Mêmè kubànda kuulu kwa lupongo alu, kukangula mbota
ya cinkooci cyanyi cinene cikunze, nenku mvwa ngenda
nyeemakana kuulu kwa lupongo alu mushindu ewu, ngenda
nyunguluka. Katanci aka, mêmè kudyambidila ne: “Ekelekele,
mmwaba kaayi wûmvwà mwelele cibenda awu?” Lupeepele
lukaavwa lupweke, mici miikale yilaadilangana. Mêmè
kudyambidila ne: “Mmwaba kaayi wûmvwà mwelele cibenda
awu?” Mêmè kunyungulukila luseke lukwabo. Mvwa—mvwa
mumanye ne mvwa nya buludi ku mukuna wa Hurricane
Mountain. Kadi kwenzekabi ne ngiimane, mwikale nkopakana,
mêmè kudyambidila ne: “Mbwalu kaayi ebu mwab’ewu? Ndi
muye kukaadi tusunsa makumi asatu majima, anyi makumi
anaayi ne tutaanu, kadi nciyi anu mwa kupeta mwaba wûmvwà
mwenzele cibenda awu.”Dya ntupulamêsù anyi, ki kashà kaanyi
kadi kakudika kuulu kàka. Mvwa nsanganyiibwa anu kaaba
kamwekamwe aku menemene. Mêmè kudyambidila ne: “Ee,
cîndì mwenze ncinyi?”
124 Ee, ki mêmè kwasulula lwendu. Mêmè kudyambidila ne:
“Bwa ewu musangu kaayi ndi nkafika, mbwalu ncivwa ngenda
ntangila bîmpè to.” Mêmè kwikala ntabaleela muswakeenu
wônsò myaba yônsò, ntangila bîmpè. Mêmè kwikala anu
nkenketa, nkenketa, nkenketa. Mavuba awu paawu enda alwa,
mêmè kumanya ne cipeepele cya nêjè cikaavwa cyenda cilwa,
difwima dyenda dilembelela, ki pashiishe mêmè kubanga
kumona. Mêmè kudyambidila ne: “Nênye kumpala bikole
ndambu,” kutungunuka, kuya, kuya, kuya, kuya, kuya, kuya.
Ki mêmè kudyambidila ne: “Ee, ebu bwalu’s mbwa dikema,
anu bu ne nkaavwa mumoneku mwaba ewu kumpala’s.” Dya

ntangila anyi, ki kashà kaanyi kadi kakudika kuulu kàka.
Nwamonu anyi?
125 Nudi bamanye ne nkaavwa mu cinyi? Ba-Indiens batu
babiikila aci ne “lwendu lwa ku bajàngì.” Nwamonu’s, wenda
wenza cijengu, unyunguluka anu kunyunguluka. Ee, paanyi’s
mvwa ndyambidila mûmvwà mulombodi mwîmpè mutambe wa
kayiku mwa kujimina. Nwamonu’s, kabiyi bikengela bwa cintu
nansha cimwe kungambilaci bwalu mu diitu amu to, mvwa
ndimanyina njila wa kuyiila. Nwamonu anyi?
126 Kimêmè kwasulula lwendu.Mêmè ne: “Ncyênamwa kwenza
ntupakanyi ya bwena eyi to.”Kimêmè kwalukila cyakabidi.
127 Mêmè kubànda kuulu kwa lupongo alu ndambu, pa dîbà
adi cipeepele cikaavwa cibange kutuuta. Kaa, ekelekele, nêjè
myaba yônsò! Kwîsù kukaavwa kutangile ku difiika. Nenku
mêmè kumanya ne Meda uvwa ufwila diloolo adi mu mwaba
awuwa cipeela, wa bwalu kayi mumanye nansha mwa kudikuba
yêyè mwine. Ne Billy pende ucivwa anu bu ne bidimu binaayi
nanku, bidimu bisatu, anu kânà kakese menemene. Ki mêmè
kudyambidila ne: “Cyenzabo ki cinyi?” Ee, mêmè kubànda
too ne mwaba kampanda kadi kubanga kwendela mu tuumici
twa mu cisense twenze cyâtà, mêmè kudyambidila ne: “Ndi
nsanganyiibwa mwaba kampanda wa cibàtàbàtà, kadi nciyi
mwa kumona cintu nansha cimwe, kuulu kwônsò kukaadi
difwima.”Mvwa ngenda nyungulukampindyewu.
128 Pa ciibidilu, nunku ndi mupete kaaba kampandamubutame,
bu mêmèmwikaleku ne muntu mukwabo. Nunku ndi mubutame
mwindile too ne pavwa cipeepele cikole aci cijika, dituku dimwe
anyi abidi, kadi kushiisha kupatuka. Kukosaku dipunda dyanyi
dya munyiinyi wa kashà…mwambule paanyima, mubwele
mwômò amu, mudye, ne mupwe biine abi mwoyi. Kadi kwêna
ne mushindu wa wêwè kwenza nanku to, mukaji ne mwânà
bashaalemu diitu amu, lufu lubĭmànyìne. Nwamonu anyi?
129 Ki mêmè kubanga kudyambidila ne: “Cîndì mwa kwenza
ncinyi?” Nenku mêmè kuya kumpala ndambu. Ki mêmè
kudyambidila ne: “Mpindyewu, anji indilabi. Pângààsambùlùkù
cibandabanda cya kumpala cyacya, lupeepele luvwa luntuuta
mumpala, nanku ndi ne cya kwikala mulwile eku. Bikengela
ndwile eku.” Nenku mvwa mulalakane lwà mu Mici mileemile
mwamwa, kadi nciyi mmanya ne mvwa lwà penyi to. Mêmè ne:
“Kaa!” Mêmè kubanga dibinduluka. Ki mêmè kudyambidila
ne: “Indila kakese, Bill, kwêna mujimine to,” nteeta kudidinga
mêmè mwine. Kwêna mwa kudinga aci to. To, to. Kôndò kaa
munda aku’s kadi kakwambila ne udi mupiile.
130 Kaa, udi—udi uteeta kwamba ne: “Kaa, mêmè’s ntu
musungidiibwe, ntu nya mu ekeleeziya.” Kuditacishi to, indila
too ne paalwa bulaalu bwa lufu abu, ki pawamanya mudibi
bishiilangane. Kôndò keebe kaa munda aku nkadi kakwambila.

Cintu kampanda munda mwebe amu ncidi cikwambila ne udi
mupiile. Wamonu anyi? Udi mumanye ne wêwè mufwe kwêna
mwa kupetangana ne Nzambi wa cijila to. Anu mutwaMumonu
makeelela diloolo amu’s, nansha Banjelo baa cijila biine
bikengela babwikile mpala yabo bwa kwimanabo kumpala
Kwende. Mmunyi muwimana kuyi ne Mashi a Yesu Kilisto bwa
kukubwikila?
131 Mêmè kudyambidila ne: “Kaa, mêmè’s nênkùfikè.” Mêmè
kwasa lwendu. Ki mêmè kujandula ne mvwa mutungunuke ne
kuumvwa Cintu kampanda. Ki mêmè kubinduluka. Ki mêmè
kudyambidila ne: “Mpindyewu, mêmè mwenze aci, nênteketè
mu maboko.” Pa ciibidilu ki citu muntu mujimine wenza’s,
udi uteketa mu maboko mu diitu amu. Pashiishe udi wangata
cingoma cyende, udyasa; anyi udishinda mu dijimba ucibuka
mukolo, ki ushaala mulaale muntwamu, ufwilamu. Ki mêmè
kudyambidila ne: “Cîngènzà ki cinyi?” Ki mêmè kutungunuka
ne diya.
132 Ki mêmè kutungunuka ne dyumvwa Cintu kampanda
cyamba ne: “Mêmè ndi Dikwacisha mene ditu kadiyi dipangika
mu cikondo cya lutatu.”Mèmè kutungunuka ngenda anu nya.
133 Mêmè kudyambidila ne: “Bwa mpindyewu, ngaamanyi ne
ngaabangi kupeta ndambu wa mukupa mpindyewu, nkaadi
ngumvwa Dîyì dyakula naanyi.” Mêmè kutungunuka anu ne
diya. Mêmè kubanga ne, “whwi, whwi, whwi,” ngeela monzu’s,
nudi bamanye. Mêmè kudyambidila ne: “Mpindyewu, ncyêna
mujimine to. Udi mumanye mwaba ûdì’s, mulumyana! Mbwalu
kaayi abu’s wêwè? Kwêna mwa kujimina to. Wêwè’s—wêwè’s udi
cilembi cipiluke, kwêna mwa kujimina to.” Ndiswisha’s, nudi
bamanye, ndidinga nkaayaanyi bwa bwalu abu kupitabu.
134 Kwênamwakudinga aci to. Lwamunda emumudi kaalukata
kakese kanyunguluka, kamba ne: “Mulumyana, wêwè’s udi
mujimine mwikale mumanye anu ne udi mujimine. Udi umona’s,
udi mujimine.”
135 Mêmè kutungunuka anu ne diya. “Kaa, ncyêna mujimine
to! Maalu neakumbane. Nêmpetè njila wa dipatukila.” Maalu
kubanga amweka lukutukutu, mpeepele yenda yiseemena. Nêjè
kubanga upeepuka, tuunêjè twa twenze bu musabu atu, tutudi
tubiikila ne “ntwa tùmyamina” atu. Mêmè kudyambidila ne:
“Mukaji ne mwânà! Ncyêna…” Mêmè kudyambidila ne: “Kaa,
ekelekele!”
136 Dyakamwe mêmè kuumvwa Cyôcì aci cyakabidi, ne: “Mêmè
ndi Dikwacisha mene ditu kadiyi dipangika mu cikondo cya
lutatu.” Nenku mvwa mwambi wa Evanjeeliyo mu cikondo aci,
mwikale nyiishamwaba ewumu tabernacle emu.
137 Kimêmè kudyambidila ne: “Ee, cîndì mwa kwenza ki cinyi?”
Mêmè kwimana, kutangila nseke yônsò, kukaavwa difwima
dimane kupweka mpindyewu. Mêmè…Kwajiki’s. Kakuvwa cya

dyenza nansha cimwe pa dîbà adi to. Mêmè kudyambidila
ne: “Kaa, cîndì mwa kwenza ki cinyi?” Mêmè kudyambidila
ne: “Mukalenge, ncyêna mwakanyine kwikala ne mwoyi to,
ndi mutambe kudyeyemena be. Mvwa ndyambidila mûmvwà
cilembi, kadi kî mmwômò to.”
138 Nenku, mwaneetu, ntu misangu yônsò muMweyemene
Yêyè. Bwa dyasa dya nyama, ntu nkaadi mupetepete ya
mitambidile yidi mikudika kuulu kwaka. Ne ku diloba
dya mishipa, ntu mupangi, kadi ntu misangu yônsò anu
muMweyemene Yêyè. Bwa ndudi, ntu mupangi ku ndudi, kadi
Yêyè ukaadi mumpeteshepeteshe nyama ya mitambidile ya
buloba bujima. Nwamonu anyi? Bwa dyasa dya tushà, mu ntanta
wa mètres nkama yisambombo ne makumi anaayi anyi nkama
mwandamutekete ne makumi asatu. Ndi ne cingoma cikudika
kuulu mwanyi mwamwa cìkaadì cishipe nyama makumi asatu
ne yitaanu nciyi mpangilaku naaci dizaji nansha dimwe to.
Balaayiku anu cya bu nanku mu mwaba kampanda, panwikala
ne mushindu. Nwamonu anyi? Kî mmêmè to, n’Yêyè. Ntu
muMweyemene Yêyè.

Ki mêmè awu mwaba awu, ndyambidila ne: “Cîndì mwa
kwenza ki cinyi’s? Cîndì mwa kwenza ki cinyi?”
139 Mêmè kutungunuka…Cyôcì aci cyenda ciseemena, cyenda
ciseemena ne: “Mêmè ndi Dikwacisha mene ditu kadiyi
dipangika mu cikondo cya lutatu, Dikwacisha mene ditu kadiyi
dipangika.”
140 Mêmè kudyambidila ne: “Awu n’Nzambi udi wakula naanyi
anyi?” Mêmè kutuula cifulu. Mvwa muvwale cifulu cyanyi
cya midimu ya bukontononyi aci, ne mushwala mukunze
mujìngilakù. Mêmè kuciteeka panshi. Mêmè kuvuula cinkooci,
cikaavwa citalale. Ki mêmè kuteeka cinkooci panshi, kweyeka
cingoma ku muci. Mêmè ne: “Taatù wa mu Dyulu, mpindyewu
nyewu nkaadi njimija lungenyi, nyewu ngumvwa Dîyì dyakula
naanyi. Ng’Wêwè anyi?” Mêmè ne: “Mukalenge, nêngììtabè
kumpala Kwebe ne ncyênàku mêmè cilembi to. To, ncyêna—
ncyêna ne mushindu wa kupeta njila wa kuyiila to. Bikengela
Wêwè unkwacishe. Ncyêna mwakanyine kwikala ne mwoyi to,
ne kwenza bintu bînkaadì mwenze ebi, kubwela mwaba ewu
kadi kudyambidila mûndì mumanye byàbûngì mu mushindu
wa nciyiku mwa kujimina. Ndi Neebe dijinga, Mukalenge.
Mukajaanyi mmukaji mwîmpè. Mwanaanyi, mwanaanyi wa
balume mutekete, mamwěndè ukaadi mufwe, nenku yêyè ewu ki
udi uditacisha bwa kwikalamanwěndè, paanyi ncifuminaku anu
ku dimusela. Ki yêyè awu, mwânà, mu diitu mwamwa, nebafwe
bônsò babidi diloolo edi. Cipeepele cyacya, necipweke too ne
ku degrés dikumi mwinshi mwa cijengu, nenku kabaakumanya
mushindu wa kushaala ne mwoyi to. Nebafwe diloolo edi.
Kubalekediku bafwa to, Nzambi. Umfikisheku kudibo aku,
bwa mpete mushindu wa kwenza bwa kabàlu kufwa to.

Ndi mujimine! Ndi mujimine, Nzambi! Nyewu nciyi—nciyi
mwa kumona njila wa kuyiila to. Kwêna uswaku bwa Wêwè
kunkwacisha anyi? Kabidi umfwileku luse, bwa didyeyemena
dyanyi adi! Ncyêna ne cîndì mwa kwenza nciyi Neebe to, Wêwè
kiMulombodiwanyi. Ngambulwishaanyiku’s,Mukalenge.”
141 Mêmè kujuuka, kwamba ne: “Amen.” Mêmè kwangata
mushwala wanyi; nkooci wanyi, mêmè kumwambula; kwasa
cyakabidi cifulu cyanyi; kwambula cingoma cyanyi aci. Mêmè
kwamba ne: “Mpindyewu nêndìtèèkè mu njila ûndì paanyi mwa
kumanya mwa kuyiila awu, udi mene mwîmpè menemene bwa
ku dyanyi paanyi dimanya awu; nenku nênye kacya ngâlulama
ngenda ndonda njila anu umwepele, bwalu nyawu kûnyaayà
mwikale anu nyungulikila kaaba kamwe, nciyi mmanya ne
nkwěpì to. Kadi nêndondè njila uwangambila Wêwè awu,
Mukalenge Nzambi, Mulombodi wanyi.”
142 Mêmè kwasa lwendu nya mushindu ewu. Mêmè ne: “Ewu
njila ki yêyè, nenku bikengela ndifikishe mêmè mwine ku
diitabuuja ne nyêyè. Nênye mushindu ewu. Nênye mululame
mushindu ewu.Ncyakushintulula njila to, nênye mushindu ewu.
Ndi mumanye ne ndi mu njila mwîmpè. Nênye mushindu ewu.”
Bu mêmè mulonde njila mwine awu, nunku ndi muye buludi too
ne mu Canada. Nwamonu anyi?
143 Anu pa diine dîbà adi mêmè kuumvwa Cintu kampanda
cindenga pa dikaaya, cyanza, cyumvwika anu bu cyanza
cya muntu, pa nanku, ne lukasa lwônsò mêmè kukudimuka
bwa kutangila. Kakuvwa muntu mwimane mwaba awu to.
Mêmè kudyambidila ne: “Civwa ncinyi ciine aci?” Ki Bible
ewu muteeka kumpala kwanyi. Nzambi, Mulombodi wanyi
ne Mulumbulwishi wanyi, mmwimane mwaba ewu. Mêmè
kubanduluka cyanaana. Dya ntangila paanyima mushindu ewu
anyi, difwima adi dyumuke anu mu katanci kaa mmona too
ne kaleyi kaa pa mutu wa mukuna wa Hurricane Mountain
aku. Mvwa ngenda nya buludi kule ne mwaba awu, ne dyanyi
dimanya dya buucilembi adi, nkaavwa nya ngenda nkuumuka,
dîbà dibange dyenda dìlòòloka bikole pa dîbà adi. Nkudimuka
ne lukasa lwônsò, mêmè kulombola njila mushindu ewu. Mêmè
kukwata cifulu cyanyi ku cyanza ne kwela byanza muulu,
ngamba ne: “Ndomboleku too ne kundekeelu kwa njila, Nzambi,
Wêwè ki Mulombodi wanyi.”
144 Mêmè kwasa lwendu. Bivwa bikengela nyemululame ngenda
mbàndila pa bikunakuna ne bintu bikwabo bwa kafika kwine
aku, dîbà paadi dyenda dipita anu kupita. Pashiishe ki bufuku
kwilabu. Nyama ya tushà kadi tupikaayaaku kumpala kwanyi
aku’s, ne bikwabo byônsò. Ncivwaku ne makwabo meeji a dyela
to anu a kulonda njila umwepele, buludi too ne kumukuna aku.
145 Kadi mvwa mumanye ne mêmè anu mwa kufika too ne
ku kaleyi aku, Mukalenge Denton ne mêmè…Mêmè nguvwa

mumwambulwishe bwa kwela nshinga mu muvù wa bintu
bitoloka awu. Twêtù mbààkaasà nshinga wa telefone awu
kuumukila ku mukuna wa Hurricane Mountain, muye mupweke
too ne ku ntanta wa kilomeeta yitaanu ne citupa anyi
yisambombo ne citupa, mupweke buludi too ne ku cituudilu.
Nenku nshinga awu uvwa mupweke ne kajila kakese, kadi, bwa
nêjè uvwa muntwamu, kuyi mene mushindu wa kusunguluja
kajila kiine to. Nwamonu anyi? Ne cipeepele cituuta ne bikwabo,
bufuku bumane kwila ne cipeepele cya nêjè aci, cituuta, kuyi
mwa kumanya ne udi penyi to. Ee, cintu cimwepele cîmvwà
mumanye mwa kwenza, paanyima paa bufuku bumane kwila,
ne mêmè nciyi mumanye…Mvwa mumanye ne mvwa ngenda
ndonda njila umwepele, kabidi buludi too ne ku mutu wa
mukuna. Bwalu’s bivwa bikengela mbande ku mukuna aku, ne
kaleyi aku kavwa kaasa anu pamutuwamukuna apumenemene,
nenku mvwa ne kilomeeta citeema bwa kukùfika. Anji elaayiku
meeji, difwima adi munkaci mwa ditenduka, kilomeeta citeema,
anu disoso dimwe cyanaana,mumushinduwamêmèkukàmòna!
146 Nenku pa dîbà adi mêmè—mêmè mvwa mwambule cingoma
cyanyi mu eci cyanza, mwikale mulame eci cyanza cyela muulu,
bwalu mêmè nguvwa mwase nshinga awu mushindu awu ku
mici wènda ùpweka, nshinga ya telefone ku kazubu aku,
bwa kumonaye mwa kwikala uyiikilangana ne mukajende,
ne pashiishe kwikalaye ubiikidilanganaku, ku mukuna aku.
Nenku mvwa ne cya kumwambulwisha bwa kubyumusha mu
muvù wa mabeji apoopoka awu. Nenku mvwa ne cyanza cyela
muulu mushindu ewu, ngenda ngamba ne: “Éyì Nzambi, enza
ndengeku nshinga awu.” Ngenda ngenda, ne diboko kubanga
dikaadi dinsaama bikole, paanyi mucyoke, nciciyi mpeta mwa
kudilama kabidi dyela muulu to, nenku ngumvwa bikengela
anu mudipwekeshe. Nenku mvwa mwa kushintulula cingoma
kucikwata ne dyadya naka; ngenza kwalukila makàsà abidi
paanyima bwa kwikala mutwishiibwe ne nciikadi mupange
kumukwata, pashiishe kujuula cyanza muulu, kubanga kuya,
kuya. Dîbà dyenda diya, kwîsù kufiike, cipeepele cìtuuta. Kaa,
mvwa mwa kukwata ku katamba kaa muci, ngamba ne: “Nyêyè
awu! To, kî nyêyè to.” Kaa, bifila…Kacifidiku dîyì dilubidile
nansha.
147 Paanyima paa mutanci, pânkaavwà anu ne ndekele, cyanza
cyanyi kukwata cintu kampanda. Kaa, ekelekele! Ngâkapeteka,
pâmvwà mujimine. Mêmê kukwata ku nshinga awu. Mêmè
kulekelela cingoma panshi, kuumusha cifulu ku mutu, nenku
mêmè kwimana mwaba awu. Mêmè kwamba ne: “Éyì Nzambi,
mushindu mwine ûdì udyumvwa ne udi mupeteke, paudi
mujimine.” Mêmè ne: “Too ne kwinshi kwaka kundekeelu kwa
nshinga ewu, mêmè ncyakumulekelelaku to. Nênshaalè anu
kacya ngaakwata ku nshinga ewu. Yêyè ki wândombola buludi
too ne kudi bônsò badi ne mushinga kûndì pa buloba ebu

basanganyiibwa aku, anu lwa kwinshi kwaka. Mukajaanyi ne
mwanaanyi, babinduluke, kabamanyi ne ndi penyi, kabamanyi
mwa kuteemesha mudilu, kabamanyi cya dyenza, ne bipeepele
bituuta, ne matamba a mici munkaci mwa kwapuka ne kumata
ku mici.” Ncivwaku mwa kudidinga kulekela nshinga awu to.
Ngâkakwàta ku nshinga awu too ne dîbà dyavuye kundombola
too ne mwaba uvwa bônsò bavwa ne mushinga kûndì pa buloba
ebu basanganyiibwa.
148 Divwa ndilabula dya dikwacisha bwôwà, ne divwa dilabula
dinene pângààpecì njila wa dipatukila, kadi kacivwa anu
cyabibidi mene cya bwalu bwine to. Dituku kampanda mvwa
mujimine mu mpekaatu. Mêmè kuya ku ekeleeziya ne ku
ekeleeziya, nteeta bwa kupeta Cintu kampanda. Mêmè kuya
kudi ba-Adventistes du Septième Jour, kungambilabo ne: “Lama
Nsabatu, ulekele kudya minyinyi.” Mêmè kuya ku ekeleeziya
wa ba-Baptistes, ekeleeziya wa ba-Baptistes baa kumpala, yêyè
ne: “Juuka anu kuulu cyanaana ùbǎmbìlè ne udi witabuuja
Yesu Kilisto Mwânà wa Nzambi, nenku nênkubàtììzè, kwajiki.”
Kamuvwa anu cintu nansha. Kadi dîngà dituku, mu kaacisaasa
kampanda kakese kaa makala, mvwa ne byanza byanyi byela
muulu, mêmè kukwata Cintu kampanda; anyi, itabaayi ngǎmbè
ne, Cintu kampanda kunkwataci. Civwa n’Nshingawa disungila,
Mulombodi awu. Ki Yêyè kundombola ne dikubiibwa dyônsò too
ne pânkaadì apa, ncyakuumushaku cyanza cyanyi pa Nshinga
awu to. Ndi muMukwate ne byanza byanyi. Twitabaayi ne
mangumba, byěnzè cidibi biswe kwenza aci, mêmè ndi mukwate
ku Mulombodi awu. Bwalu byônsò bìkaadìku pa buloba anyi
bìdìku mu Dyulu, bìkaadìku ne mbya mushinga kûndì abi, bidi
kundekeelu kwaNshinga ewu. Yêyè ukaadimumfikishemwikale
mu dikubiibwa too ne pânkaadì apa,mêmè nêmMweyèmènè bwa
citupa cya njila cidi cishaale eci. “Piikala Yêyè Nyuma Mwîmpè
awu mulwe, Yêyè neanulombole ne anuludike kunubweja too ne
mu…bwônsò.”
149 Balunda baanyi, Cyôcì aci ncidi cimfikishemwabawûnkaadì
leelu ewu ewu. N’Cidi cingenze cîndì eci. Ndi mwa kunuleejaCi
ne disanka dyônsò. Ki Mulombodi umwepele ûndìku paanyi
mumanye, bwa pa buloba apa anyi mu Dyulu mwamwa. Yêyè
ki wanyi Mulombodi pândì nya mu ditwa dya buluwà. Yêye
ki wanyi Mulombodi pântù nya mu diloba. Yêye ki wanyi
Mulombodi pântù nyiikila ne muntu. Yêye ki wanyi Mulombodi
pântù nyiisha. Yêye ki wanyiMulombodi pântù ndaala tulu.
150 Ne pângììkalà nkaadi mfwa, Yêyè neikale mwimane ku
musulu. Yêyè neandombole aye naanyi dyamwamwa. “Mêmè
ncyakuciina bwalu bubi nansha bumwe to, bwalu Wêwè udi
naanyi. Dikombo Dyebe ne mulangala Webe, nebindongolole ne
nebindombole bwa kumfila dyamwamwa dyamusulu.”

Tusambilaayi.

151 Taatù wa mu Dyulu, ndi ne kusakidila kwàbûngì bwa
Mulombodi, Yêyè mene Udi undombola ewu. Kaa, mîngà
misangu, Taatù, pântù nciyimwakuMuumvwamwikale pabwîpì
naanyi to, ntu ngumvwa bwôwà bunkwata. Ndi muswe Yêyè
ikale pabwîpì naanyi bwalu ncyêna mumanye ne ndîbà kaayi
dîngààsà lubilu mutangile ku musulu to. Ndi muswe Yêyè
ikale pabwîpì naanyi. Kunshiyiku to, Mukalenge. Ncyêna
mwa kuyiikila, ncyêna mwa kuyiisha, ncyêna mwa kutwa
buluwà mu diitu, ncyêna mwa kuloba mishipa ku mwelelu
wa mâyì, ncyêna mwa kwendesha mashinyi aanyi, kakwena
cintu cìndì mwa kwenza nciyi neebe Wêwè to. Wêwè ki wanyi
Mulombodi. Mushindu mwine wûndì ngumvwa disanka dya
kwambila disangisha edi diloolo edi, mushindu wûdì Wêwè ewu
mundombole mu bintu byônsò ebi, mushindu mwine wûdì Wêwè
ewu mumfikisheku!
152 Mvwa mwikale ngeelangana meeji dituku dikwabo; anu
ndambu wa bidimu bidi panshi ebi, mvwa mwimane mwaba
ewu mu musèèsù, ne bwalu famiye wanyi uvwa mwenze bintu
bibi, muntu nansha umwe kavwaku mwa kunyiikidisha to.
Nkaavwa anu nkaayaanyi nciyi mulunda to. Muntu nansha
umwe kavwaku unanga bwa kwikala mu dipetangana naanyi to.
Bavwa bamba ne: “Tatwěndè mmusumbishi wa mu musokoko
wa maala a kapya.” Nenku, Mukalenge, mêmè kumona ne
kakuvwaku muntu nansha umwe muswe kuyiikila naanyi to.
Paanyi munange bantu. Kadi dîngà dituku pângààkakwata
ku Nshinga awu! Bwa patudi twakulangana apa, Mukalenge,
nkaadi ndyambidila ne bikengela ngongoloke nye mu mwaba
wa cipeela bwa kupetaku ndambu wa diikisha. Cidi cyenze
nanku ncinyi? Kî mbuumuntu to, kî nkalaasa kalonga to;
ncyêna nanshà ne biine abi to. Kadi civwa ng’Wêwè, Mukalenge.
Wêwè’s, Mukalenge. Wêwè ki udi mumpe mushindu wa mêmè
kwikala ne ndudi, Wêwè ki udi mumpe mushindu wa mêmè
kukwata mushipa wa munene, bwalu Wêwè udi mumanye ne
ki cîmvwà njinga kwenza. Wêwè ki udi mumpe baataatù ne
baamaamù. Wêwè ki udi mumpe bânà beetu baa balume ne
baa bakaji. Wêwè ki udi mumpe bukole bwa mubidi. Wêwè
ki udi mumpe mukaji. Wêwè ki udi mumpe famiye. Wêwè ki
wanyi Mulombodi, Mukalenge. Ndekèlèku nKukwate ku cyanza,
kundekedi ngaacilekelelaku to. Padi cyanza cimwe cicyoka,
nênshintululè anu byanza. Nkwàcìshèku,Mukalenge.
153 Nenku mpindyewu enzaku ne muntu ne muntu muneemu
emu akwate Nshinga umwèumwè wa disungila awu, Mukalenge,
Nyuma Mwîmpè udi Mwoyi wetu awu, nsùlù mufidi wa Mwoyi
awu. Nenku enzaku bwa Yêyè awu atulombole twêtù bônsò
too ne ku Buloba bwa disanka bwa dyamwamwa abu, mùdì
midimu ya lutatu ya panwapa mijike ne mudimu wetu wa
pa buloba mumana kujikija, ne pashiishe kamuciyi kabidi
bukulakaji, kamuciyi kabidi beena butekete, kamuciyi kabidi

matuku a bufuku bwa lutatu, kamuciyi kabidi myadi ne
masambila, kamuciyi kabidi dibiikila dya bantu ku cyoshelu,
kadi netwikalemu bânà batekete bwa kashidi, màsaamà
ne tunyinganyinga kabiciyimu to. Kamwakwikala kabidi
mpekaatu to, nenku netwikale ne mwoyi mu bwakane bwa
Nzambi munda mwa bikondo byônsò byalwa, mu Cyendeleele
cya kaciyi mpwilu. Twěnzèlèku nanku, Taatù.

154 Nenku mpindyewu, Taatù, kwôkò kwikale muntu muneemu
emu diloolo edi udi kayiku mwanji kukwata ku Nshinga
wa disungila awu, enzaku bwa aMupete anu mpindyewu.
Nenku enzaku bwa Nyuma Mwîmpè Ukààdi mundombole
mêmè awu…Nenku ndi mwa kwamba byumukila munda mwa
mwoyi wanyi, ne cyanza cyanyi citeeka pa Dîyì Dyebe ne,
Yêyè utu anu mubinge. Mêmè ntu mupiile misangu yàbûngì.
Kadi Yêyè mmubinge. Lekelaku Yêyè awu ashaale naanyi,
Mukalenge. Lekelaku nshaale Nende. Nenku swaku bwa
bakwabo mwab’ewu, badi kabayi baMumanye diloolo edi abu,
bakwate ku cyanza Cyende citu kaciyi cishintuluka aci, bwa
bapetemwa kulombodiibwa too ne kundekeelu kwa njila.

155 Nenku dituku kumpala eku netupatuke tuye ku musulu.
Kuulu nekwikale kabidi difwima, mu diine dinda adi. Mbû
wa kale ewu neakungule, Yadene wa kale awu, mavwala
neapaasalale, lufu nelupatakaje mwoyi bwa kupatukawu
munda mwetu. Kadi, Nzambi, mêmè—mêmè ncyakukwacikaku
bwôwà nansha. Nkaadi mulongolole bwalu abu kukaadi ntanta
mule. Cîndì nkeba cidi anu kuumusha cifulu cya mvita, bu
mulwanganyi wa mvita, kukudimuka, kutangila paanyima
kwinshi kwa kajila bwa kumona ne Nshinga awu uvwa
mundombole too ne penyi. Kumona mwaba wônsò wa cipeela
wûndì mupicile, ne mwaba wônsò uvwa mutoloke mingonga,
ne mushiki wônsò wa mabwe kûndì mudibozeboze, kadi kacya
anu ngaakwata ku Nshinga awu. Anu muWakamba, mwedi wa
kasala ngwâkamba ne: “Bamwe bapicila mu mâyì, ne bamwe
bapicila mu mavwala, bamwe bapicila mu mateeta makole,
kadi bônsò bapicila mu Mashi.” Nenku ndi muswe kwangata
Eci, Mwele wa mvita wa kale ewu, udi mundamelame mu
njila ewu, ne kuWupingaja mu cimanga Cyawu, kwela lubila
lukole ne: “Taatù, tumaaku mazuwa mu dinda emu, nkaadi
ngaalukila kwetu kumbelu.” Wêwè newikaleku, Mukalenge.
Wêwè ngwâkacìlaya. Kwênàkumwa kupangila to.

156 Benesha muntu ne muntu udi kaaba aka mpindyewu.
Nenku yêyè kayi mumanye mushindu wa kukwata ku Nshinga
ewu, ne kayiku mwanji kuMukwata to, enzaku bwa byanza
bya cijila bijuuke kuulu mpindyewu, byanza bidi biswe,
byanza bidi bijinga, bìlengè ku Nshinga wa disungila wîkala
mwa kubalombola ku dijinga dya mwoyi wabo, ditalala ne
disankishiibwa bipwangane, diikishamuKilisto.

157 Ne mitu yetu miinyika, nkufwanyineku kwikala cyanza cidi
mwa kujuuka cyamba ne: “Undekeleku mêmè. Nkwateku ku
cyanza”? Kaa, Nzambi anubeneshe.

Pààkaadì njila wenda ushaala wa dibungama,
Mukalenge wa mushinga, shaala pabwîpì,

Pààkaadì mwoyi wanyi wamba kuya apa;
Nêngììmanè ku musulu, lombola makàsà
aanyi, unkwate ku cyanza,

Nkwàtèku ku cyanza, Mukalenge wa
mushinga, tungunuka ne kundombola.

158 Nkufwanyineku kwikala mukwabo udi mwa kwela cyanza
muulu, kwamba ne: “Mukalenge, ndi muswe kuumvwa ne
ndi mulenge Nshinga wa disungila awu diloolo edi. Ndi
muswe kuumvwa ne Kilisto wamanyi kumfwila luse ku
mpekaatu yanyi, ne ndi muswe kwikala cifukiibwa cipyacipya
kubangila pa dîbà edi”? Nzambi akubeneshe. Nkufwanyineku
kwikala mukwabo wa wamba ne: “Enzaku bwa nKulenge,
Mukalenge. Enzaku bwa ndijimije mêmè mwine”? Nzambi
akubeneshe, mwaneetu wa bakaji. “Enzaku bwa ndijimije
mêmè mwine, bwa ndisangane, Mukalenge, mu Wêwè.” Nzambi
akubeneshe. Ne wêwè Nzambi akubeneshe. Ncya bushuwa.
“Enzaku bwa ndijimije mêmè mwine, Mukalenge. Enzaku bwa
mpwe mwoyi.” Nzambi akubeneshe, mwaneetu wa balume.
“Enzaku bwa mêmè…” Nzambi akubeneshe, mwaneetu wa
bakaji. “Enzaku bwa njimije anu dimanya dyanyi dyônsò.”
Nzambi akubeneshe, mwaneetu wa bakaji. Kweyemenyi màyelè
makwatakaja kudi bantu awu to. Londa Mulombodi, Yêyè
neakulombole mu Bulelela bwônsò. “Ndombolaaku, Mukalenge
Yesu, ndombolaaku.” Nzambi akubeneshe lwà paanyima pààpa.
Kaa, nkujuuke byanza byàbûngì, bikeba lupandu. Mpindyewu
patucidi…
159 Cyoshelu mwaba ewu, kakwena mushindu wa kwenza
dibiikila dya ku cyoshelu to, bwalu bantu mbasòmbe myaba
yônsò. Kadi Yêyè udi anu mwaba awumene. Wêwè udi mumanye
anu bîmpè ne, pawědì cyanza muulu apu, cintu kampanda
ncyenzeke mu mwoyi webe amu. Yesu mmwambe ne: “Ewu
udi umvwa Mêyì Aanyi ne witabuuja Ewu udi muNtume, udi
ne Mwoyi wa kashidi.” Ki cidi cyanza cyebe cyumvwija anyi?
Nenku ki ciinà cya mâyì eci cyûle tente ne mâyì. Nekwikale dîbà
dyàbûngì bwa dibatiiza. Tusambilaayi.
160 Taatù wetu wa mu Dyulu, kaaDiyiisha aka kakese
kakosolokangane diloolo edi kayiisha ne dîyì dipate, Nyuma
Mwîmpè ngudi ne cya kwikala mupatuke muye mwaba
kampanda. Mmuye mwaba uvwaYe mufundila kuya, kabidi
kudi bààbûngì, Mukalenge, diloolo edi, batwe ku dikumi ne
bataanu anyi makumi abidi beele byanza muulu, bwa ne bidi
bibakengela Mulombodi. Mbafike ku dyumvwa ne badi bateeta
bwa kudikutakaja anu bôbò biine. Badi bateeta bwa kwamba ne

“ndi bîmpè,” kadi munda mwabo menemene mwamwa bamanye
ne kabeena bîmpè to. Nenku mbaswe kuKuumvwa Wêwè,
Mukalenge. Mbaswe Mulombodi awu. Mbaswe kudipika. Wêwè
kutu mwanji kwikala mûle tente mu mushindu wa ne mwaba
mmujike to. Mbaswe kudipika bwa lwendu elu. Kî mbamanye
mwa kufika kwaka to. Muntu nansha umwe kî mmumanye mwa
kubafikishaku to; Wêwè ki Umwepele udiku. Badi balwa bwa
Mulombodi udi Nzambi mulongolole, Nyuma Mwîmpè. Nyewu
bědì byanza byabo muulu.
161 Éyì Nyuma Mwîmpè ne Mulombodi, pwekaaaku pambidi
paabo. Fwaku luse ku mpekaatu yônsò. Ubafweku luse ku
bubi bwabo. Babweje mu Mubidi wa Kilisto diloolo edi,
mudibo mwa kwikala bumvwa musulu wa Nzambi mwikale
upwekela mu Nshinga awu wîkala mwa kubalombola kupweka
naabo too ne ku Yadene, ne kusabuka naabo Yadene too
ne ku Buloba bulaya. Swaku bwa biikale benda balonda
anu kacya baalulama paanyima paa Dîyì. Dîyì ndyambe ne:
“Nyingalalaayi, ne pashiishe nubatiijiibwe mu Dînà dya Yesu
Kilisto.” Swaku bwa kabateeci cyôcì aci mu mushindu kaayi
mukwabo nansha. Swaku bwa biikale benda balonda anu
paanyima paa Dîyì, bwalu Yêyè ki Wîkala mwa kulombola.
Ki—ki bibàndilu bìdì bìkèngelà kubàndila too ne patwapeta
mwa kukwata Mulombodi. Twěnzèlèku cyôcì aci, Mukalenge.
Swaku biikale Beebe Wêwè. Badi mu cyanza Cyebe mpindyewu,
bu bileeji bya bucimunyi, muntu nansha umwe kêna mwa
kubanyenga to. Ndi ngiitabuuja ne Wêwè neùbăngàtè, bu bantu
basungila. Ndi ngiitabuuja ne mbeele byanza muulu, kabavwa
mwa kwikala badyěnzèleci mu bôbò to bu Cintu kampanda
kaciyi cyakule naabo. Ùvwa ng’Wêwè, Nyuma Mwîmpè ne
Mulombodi.
162 Mbamone dîbà dyenda diseemena, difwima dikaadi dyenda
dibwikila buloba, twitabaayi minene ne—ne bikwabo bidi
munkaci mwa kudisanga, ekeleeziya yikaadi yidisanga, yilwa
kaaba kamwe. Nenku, Éyì Nzambi wa yaaya, mushindu mwine
udibo bateeta kwamba ne: “Cyônsò cidi ne mushindu wa
pabwaci nebikengele cyumuke mwaba ewu ciye ku Alaska.”
Nenku bintu byônsò bidibo bafuuna naabi ebi, kî mbyenyi
kutudi nansha, Mulombodi munene ukaadi mutuleejebi mu
kajila kaa Dîyì. Bwalu budi ne tudi anu munkaci mwa kupicila
mu kiine katupa kaa Dyôdì adi aku.
163 Taatù, Nzambi, Wêwè ngudi mwakule naabo diloolo edi,
nenku nyewunKupeeshabompindyewubu bileeji bya bucimunyi
bya Dîyì. Mu Dînà dya Yesu.
164 Mpindyewu, pa cyambilu apa, Taatù, padi pasanganyiibwa
mishwala, nya babeedi, mwânà kampanda mukese wa mu
diboko, pàmwăpa, maamù kampanda, mwaneetu wa bakaji
kampanda, mwaneetuwa balume kampanda; nansha bikanu bya
mu nsuki mbyasaku. Nenku mpindyewu nyewu ndi mbikwata

mbiseemeja pabwîpì naanyi. Mpindyewu, tutu bayiile mu Bible
ne bavwa bangata mishwala ne tulùlù bivwa bilenge mubidi
wa Pôlò, ne babeedi bavwa bondopiibwa, nyuma ya bukooya
yivwa yipatuka munda mwa bantu. Mpindyewu tudi bamanye,
Mukalenge, ne Pôlò uvwa muntu, ùvwa anu muntu wetu ewu.
Kadi civwa ndilaabiibwa dya Nyuma Mwîmpè divwa pambidi
pende divwa dibenesha mishwala ayi, ne diitabuuja divwa naadi
bantu dya ne yêyè uvwa mupostolo Webe. Mpindyewu Pôlò
nyawu ukaadi mumane kumuumushiibwa munkaci mwetu, kadi
kî m’Mulombodi nansha, Yêyè awu ucidi anu mwaba ewu.
Nenku, Nzambi, ndi ndomba bwa Wêwè kubenesha mishwala
eyi, nenku swaku bwa Mulombodi abalombole too ne pa kaaba
kiine, didilambula mu kaabujima adi.
165 Batu batulondele kabidi ne Izaleela uvwa wenda ulonda
Mulombodi wabo, nenku kupwekabo too ne ku Yadene, ku Mbû
Mukunze (kwôkò aku’s we). Anu mu njila mwine wa mudimu
ki kubiimanyikabo, ne Mulombodi pende nguvwa mubalombole
e kupwekela naabo kuntwaku. Cinyi? Bwa kuleeja butumbi
Bwende. Nenku pàkaavwà ditekemena dyônsò dimane kuya, ke
Nzambi kupwekesha mêsù e kutangidila mu Dikunji dya Kapya,
nansha mbû mufwe mwine wa kale awu wakakwacika bwôwà
newakaalukila cyanyima, nenku kwakenzeka kajila kaa Izaleela
kwendela lwàmakàsà too ne ku buloba bulaya.
166 Ncya bushuwa, Mukalenge, ne Wêwè ucidi anu Nzambi
umwèumwè awu. Bantu aba pàmwăpa mbeena Kilisto,
pàmwăpa badi mu kajila kaa mudimu, kadi nyewu babafikishe
kaaba kaa bacincimikiibwe aka kàdì màsaamà mabacincimike.
Pwekeshaku mêsù utangidile mu Mashi a Yesu diloolo edi,
démon awu neakwacike bwôwà, nealukile cyanyima, nenku
bânà Beebe nebasabuke dyamwamwa baye too ne ku mulayi
wa mubidi tumatuma. Twěnzèlèku bwalu abu, Taatù. Nyewu
mbyumusha pa mubidi wanyi mbituma pa wabo bôbò, mu Dînà
dya Yesu Kilisto.
167 Nyewu ntuntumuna disangisha edi ndìbàndisha kumpala
Kwebe, ku diitabuuja ndi mbangata nya naabo buludi too ne
ku cyoshelu cya butumbi cya Nzambi mwamwa mu Dyulu.
Bwa dijinga dyônsò pa bidi bitangila dìsaamà, cyônsò cidibo
naaci cìdì cìbàtàcishà, cyônsò cìdì cìbàtàcishà mu nsòmbelu
yabo mwaba kana wônsò aci, Nzambi, ubakezule, ubavwije
Beebe Wêwè. Ubǒndòpè, Taatù. Nenku Bukole bwàkajuulà Yesu
mu lukita abu, swaku bwa buvwije mibidi yabo ya cifwaka
ayi ne mwoyi ne bubavwije bufuki bupyabupya mu Kilisto.
Ubapeesheku mubidi tumatuma ne bukole bwa kuKukwacila
mudimu.
168 Wamvulukaku mêmè ewu, Éyì Mukalenge. Ndi musadidi
Webe. Nkwàcìshèku, bu mûndì mwimane mwikale dijinga ne
disambila. Ne ndi ndomba bwa Nyuma Mwîmpè atulombole
ne akwate neetu mudimu, ne atulombole too ne ku dituku

ditwamona Yesu Kilisto mpala ne mpala ku Dilwa Dyende
dya butumbi patwatuutakeena Nende mu mpeepele mu
Dyambwibwa. Mu Dînà dya Kilisto mmutudi tulomba nunku.
Amen.

Ndi muMunange, ndi…(Ne nwênù anyi?)
Bwalu Yêyè wakannanga kumpala
Ne wakampetela lupandu
Ku muci wa Kalvariyo.

169 Mpindyewu, panwikala kanuyi mwa kunangangana muntu
ne muntu unudi bamone, mmunyi munwaMunanga Yêyè unudi
kanuyi bamone? Mpindyewu patudi twimba Ndi MuMunangè
apa, twělààyi mwena mutumba neetu mwoyi ku cyanza wa
dinanga mwikale umukila mumwoyi wetu.

Ndi muMunange,…
Nzambi akubeneshe…?…Nzambi akubeneshe…?…

Nzambi akubeneshe…?…Nzambi akubeneshe, Mwaneetu
Neville…?…Uh-huh. Nzambi akubeneshe…?…

Ku muci wa Kalvariyo.
Mpindyewu twělààyi byanzamuulu kudiYe.

Ndi muMunange, ndi muMunange
Bwalu Yêyè wakannanga kumpala
Ne wakampetela lupandu
Ku muci wa Kalvariyo.

170 Bwa musambu mwîmpè, nudi mwa kujingaku kuwùmvwa
anyi? Ndi muumvwe bamba ne tudi ne mutangadiki mwikale
mulombodi wa misambu mwaba ewu wa mu Indianapolis.
Ngeela meeji ne utu wimba mu Cadle Tabernacle. Mmwômò
anyi? Mbîmpè, mukalenge. Ki kende kaaba nkôkò aku mu Cadle
Tabernacle. Mbanganyi badi bavuluka E. Howard Cadle? Kaa,
ekelekele! Nzambi ape musuuka wende wa mushinga mukole
awu ditalala. Nyuunyi wambonkodi wamu lupeepe awu,mukaji
wa bwena ûmvwà mêmè ewu munange kwikala kuumvwa
wimba, kupita nî nganyi nî nganyi pamwe ne yônsò ûnkaadìku
muumvwe wimba kacya bandela, ùvwa m’Mandamu Cadle awu,
wimba ne: “Kumpala kwa wêwè kupatuka mu nzubu webe wa
bulaalu mu dinda emu, wediku meeji bwa kusambila mu Dînà
dyaKilistoMusungidi wetu, buNgabu bwa leelu ewu anyi?”
171 Anu dinsambu dya musèèsù dyadya mu dinda kampanda,
mu kabutabuta kakese kaa tuubibambalu tukese tubidi, mêmè
kujuuka, nkaavwa ne mbwelemu bwa kuteemesha mudilu.
Difuwa kadiyiku mwa kuteema to. Nenku mêmè kuteeta bwa
kuditeemesha, ki cipeepele kupweka, kujima cilumyana anu
mumpala mwanyi mwine. Paaku kuvwa mashika, mêmè paanyi
ngamba kuuma. Ne panshi pônsò apu pakwate tubwe ne
mashika, mêmè paanyi ku makàsà kutupu; nditacisha bwa
kuteemesha kaadifuwa kakese kaa kale kaa cyamu citooke aku,

kaalubungu kakese kaa ku mfuulu kiikaleku. Nenku mvwa
anu…Meda ne mêmè tucivwa anu tufuminaku ku diselangana
matuku makese. Nenku mvwa nteeta, nkunyi ya kale miikale
mibole ne mâyì kayiyi mwa kuteema to, ki mêmè kushaala
musòmbe mwaba awu, mêmè kudyambidila ne: “Kaa, ekelekele!
Nênteetè anu kabidi.” Paabi bikengela bwa nye ku mudimu,
mvwa ngeela mupuuya mu difuwa dya kale adi nunku ewu.
Ki mêmè kwolola cyanza kukangula cisanji cya radio, ki yêyè
kubanga kwimba ne: “Kumpala kwa wêwè kupatuka mu nzubu
webe wa bulaalu mu dinda emu, wediku meeji bwa kusambila,”
mêmè kadi kupona anu panshi apu, “mu Dînà dya Kilisto
Musungidi wetu, bu Ngabu bwa leelu ewu anyi?” Kaa, mushindu
mwinewûndìmunange kuumvwamukaji awuwimba’s we!
172 Pângààsabukà musulu dîngà dituku, ngeela meeji
nêngǔmvwè Mandamu Cradle pângììkalà nkaadi musòmbe
mwaba awu. Nudi bamanye’s, mêmè ntu anu mupungepunge
dîyì misangu yônsò. Dya muneemu dya musulu edi, kudi Muci
ùtù ne mabeji anu mabishi, nudi bamanye’s, Muci wa Mwoyi;
ne dyamwamwa dya musulu, kudi kasumbu kaa Banjelo bimbi
baa misambu bimba muunya ne bufuku, bwalu kwôkò kwine
kakwena bufuku to, badi bimba dituku dijima, nwamonu’s.
Nênkebè kaaba kwanji kusòmba lwà paanyima apu bwa
kuyiteeleja. Ndi ngiitabuuja ne nêngǔmvwè Mandamu Cradle
wimba kwine aku.
173 Nzambi abenesheku mwaneetu wa balume. Ndi mupwe dînà
dyende mwoyi. Dyende nganyi, mwaneetu? [Mwaneetu awu udi
wamba ne: “Ned Woolman.”—Muf.] Mwaneetu Ned Woolman
neànwĭmbilè mpindyewu. Mwaneetu Woolman, tudi ne disanka
dya kwikala neebe diloolo edi. [Mwaneetu Woolman udi wimba
Ntempèlù Wa Mwoyi Wànyì.] 

